
MINUTI

Il-Minuti tal-Laqgħa Nru. 40, li saret nhar il-Erbgħa, 12 ta’ Marzu 2014, ġew ikkonfermati.  

KORRISPONDENZA

THE CHAIRMAN (Onor. Tonio Fenech):  Qabel ma mmorru għall-aġenda, se ngħaddi għal korrispondenza li ntbagħtet lill-Kumitat mill-Onor. Jason Azzopardi, kif ukoll ir-ruling tal-iSpeaker Anġlu Farrugia fuq it-talba li kienet saret fl-aħħar laqgħa tal-Public Accounts Committee (PAC).  Se naqra dawn iż-żewġ dokumenti biex inġibhom għall-attenzjoni tal-Kumitat, imbagħad il-Kumitat jiddeċiedi kif jipproċedi.  

“Onor. Tonio Fenech, 
Chairman Kumitat tal-Kontijiet Pubbliċi 

Talba għall-investigazzjoni mill-Kumitat tal-Kontijiet Pubbliċi

Onor. Fenech,

L-Avviż Legali 47 tal-2014 jipprovdi u jimplimenta l-Individual Investment Programme u, fi klawsola 3(2) tiegħu, jistipula li t-tħaddim ta’ tali programm fuq din l-iskema ta’ bejgħ taċ-ċittadinanza Maltija ikun f’idejn konċessjonarju u cioè, f’idejn kumpanija privata Henley & Partners.  

Miż-żewġ mistoqsijiet parlamentari (7553 u 7879) li għamel il-Kap tal-Oppożizzjoni lill-Onor. Ministru għall-Intern, il-Gvern iddikjara li ma jridx jagħti informazzjoni fuq il-kuntratt li l-Gvern iffirma ma’ Henley & Partners għax il-kuntratt fih informazzjoni ta’ natura kunfidenzjali u kontenut kummerċjalment sensittiv.  Di più, rappreżentant tad-ditta Henley & Partners fuq l-istazzjon nazzjonali ddikjara li l-kuntratt ma jistax ikun ippubblikat għax dan jinċidi fuq is-sigurtà nazzjonali tagħna.  

L-Oppożizzjoni ma tistax taċċetta li ditta privata barranija jkollha informazzjoni dwar is-sigurtà nazzjonali Maltija, iżda l-Parlament Malti, l-ogħla istituzzjoni f’Malta, ma jkollux din l-informazzjoni.  

Għaldaqstant, f’isem l-Oppożizzjoni, qed inressaq talba uffiċjali biex dan il-kuntratt mid-ditta Henley & Partners jitressaq għall-iskrutinju dettaljat tal-Kumitat tal-Kontijiet Pubbliċi.  

  Saħħa u sliem, 

  Jason Azzopardi MP” 

Din it-talba qed issir lill-Kumitat, hija materja li ovvjament għandha implikazzjonijiet finanzjarji, u allura hija materja li, fl-opinjoni tiegħi, għandha tkun ikkunsidrata minn dan il-Kumitat, u naħseb li l-Kumitat għandu jitlob formalment lill-Gvern sabiex jippreżenta dan il-kuntratt lil dan il-Kumitat biex ikun jista’ jiġi skrutinizzat minnu.  

L-Onor. Owen Bonnici.  

ONOR. OWEN BONNICI (Ministru għall-Ġustizzja, Kultura u Gvern Lokali):  Mr Chairman, xtaqt nagħmel punt preliminari, għax tajjeb li nkunu nafu l-affarijiet kif inhuma.  Irrid ngħid li hemm kawża li qiegħda quddiem l-Imħallef J. R. Micallef li qiegħda tattakka d-deċiżjoni li l-kuntratt jingħata lill-Henley & Partners għax, fit-tellieqa kompetittiva li kien hemm, kien hemm bidders oħrajn, senjatament Arton Capital li, kif għandhom kull dritt jagħmlu, għamlu kawża taħt il-judicial review, jiġifieri taħt artiklu 496A tal-Kodiċi Ċivili, fejn saret talba biex dan il-kuntratt jiġi esebit.  Fil-fatt, il-Gvern esebixxa dan il-kuntratt fil-proċess tal-Qorti, però hemm digriet tal-Qorti li jgħid li dan kellu jibqa’ fis-sigrieta tal-Imħallef, jiġifieri jiġi esebit bħalma ġieli jiġri f’każijiet fejn jinvolvu kuntratt ta’ natura sensittiva u l-kuntratt jiġi esebit, ma jkunx fil-proċess, imma jinżamm fis-sigrieta tal-Imħallef.  This is standard practice in contracts involving sensitive information ta’ natura kummerċjali, u allura naħseb li trid issir riflessjoni dwar dan il-punt.  Ladarba hemm digriet tal-Qorti – li nista’ nintrabat li nippreżentah fil-mori ta’ dawn il-proċeduri f’dan il-Kumitat – li qed jgħid li dan il-kuntratt għandu jinżamm għand l-imħallef in vista tas-sensittività tiegħu, u mhux fil-proċess kif isir is-soltu, apparti l-kwestjonijiet l-oħrajn li semmejt ta’ sensittività, naħseb li bħala Kumitat għandna nirrispettaw dan il-fatt.  U allura, anke in linea preliminari, qed ngħid li din it-talba m’għandhiex tiġi milqugħa.  

THE CHAIRMAN:  L-Onor. Jason Azzopardi.  

ONOR. JASON AZZOPARDI:  Mr Chairman, m’għandix għalfejn indum bir-risposta għax naħseb li l-prinċipju huwa ċar ħafna.  Il-Parlament huwa sovran, huwa suprem, huwa l-ogħla istituzzjoni tal-pajjiż u m’hemm ebda raġuni legali li toħroġ minn ebda liġi u minn ebda Kostituzzjoni tal-pajjiż li l-Parlament, f’dan il-każ dan il-Kumitat, m’għandux jagħmel xogħlu minħabba li hemm kuntratt li ġie esebit u jinsab fis-sigrieta ta’ ġudikant minħabba kawża pendenti fil-Qorti.  Allaħares dan ikun aċċettat għax ikun preċedent perikoluż immens, għax ikun mod li jista’ jagħti lok għal affarijiet oħra li ma jagħmlux ġieħ lid-demokrazija parlamentari.  F’dan l-istadju li se ngħid huwa li l-Parlament huwa sovran, huwa suprem, huwa l-ogħla istituzzjoni tal-pajjiż, u allura l-fatt biss li l-kuntratt huwa esebit f’kawża pendenti ma joħloqx stat ta’ fatt li jostakola, jxekkel, jew jipprekludi lil dan il-Kumitat, li jirrappreżenta lill-Parlament, milli jagħmel xogħlu.  

THE CHAIRMAN:  L-Onor. Owen Bonnici.  

ONOR. OWEN BONNICI:  Ħa nkun ċar.  Il-fatt li hemm kuntratt esebit fi proċess tal-Qorti ma jżommx lil dan il-Parlament milli jiddibatti l-istess dokument.  Li qed ngħid jien huwa li hemm ċirkostanza speċjali, cioè li l-Qorti ħasset li għandha tilqa’ t-talba tal-Gvern li, tenut kont li dan huwa kuntratt kummerċjalment sensittiv, allura dak il-kuntratt, għalkemm jiġi esebit fil-proċess tal-Qorti – fil-fatt il-proċessi tal-Qorti huma pubbliċi, nista’ mmur il-Qorti għada fid-9.00 a.m., naqbad il-proċess kollha u noqgħod naqrahom għax huma pubbliċi, u kulħadd għandu dritt jarahom – ikun aħjar jekk jittieħdu provvedimenti speċjali, cioè li dan ma jkunx disponibbli fil-proċess tal-Qorti.  Ladarba l-Qorti ħasset li m’għandhiex taċċetta l-pubbliċità ta’ dan il-kuntratt, u dan huwa digriet vinkolanti – almenu żgur fuq il-Gvern, għax il-Gvern huwa parti fil-kawża – allura bħala Membru min-naħa tal-Gvern qed nagħmel din is-sottomissjoni li, anke jekk wieħed kellu jiskarta l-kwestjoni tal-mertu, jiġifieri li hawnhekk qegħdin nitkellmu fuq xi ħaġa kummerċjalment sensittiva – ninsew għal mument dak il-punt li nistgħu niddibattuh iktar ‘il quddiem – anke in linea preliminari, ladarba hemm dan id-digriet fil-proċess fil-Qorti, il-Gvern, li huwa parti f’dik il-kawża, jrid ibaxxi rasu għal dak id-digriet.  Veru li ntlaqgħet talba tal-Gvern stess, imma rridu nbaxxu rasna għal dak id-digriet, u nimxu fedelment skont dak id-digriet.  

ONOR. JASON AZZOPARDI:  Sur President, aħna m’għandna ebda obbligu la morali u lanqas legali li nintrabtu b’xi digriet ta’ Qorti fejn il-Parlament  mhuwiex parti minn dawk il-proċeduri.  Il-Parlament jirregola l-proċeduri tiegħu tant li anke hemm Standing Order li jgħid li l-Kamra tirregola l-proċeduri tagħha stess proprju għax il-Kamra hija sovrana u suprema.  Nafu – u m’hemmx għalfejn noqgħod nidħol fid-dettall – b’dak li ġara fl-1974 meta l-Parlament bidel l-istituzzjoni parlamentari minn waħda ta’ Monarkija għal Repubblika, u l-insenjament li ħareġ hemmhekk, u cioè li l-Parlament huwa sovran, u allura qualsiasi digriet li hemm huwa stat ta’ fatt bejn il-partijiet f’dik il-kawża.  Safejn naf jien – jekk jien żbaljat ikkorreġuni – il-PAC u l-Parlament mhumiex parti minn dawk il-proċeduri.  Allura dak id-digriet – u seta’ kien hemm ukoll sentenza – jorbot lill-partijiet fih.  Kieku konna qegħdin nitkellmu fuq ksur tad-drittijiet tal-bniedem – li żgur mhuwiex il-każ hawnhekk – fejn il-ksur ikun erga omnes, jiġifieri fil-konfront ta’ kulħadd, forsi wieħed jista’ jitkellem, imma dan ċertament mhux il-każ.  Mela l-ewwel punt hu li l-Parlament, dan il-Kumitat,  m’għandux ikun imxekkel milli jagħmel skrutinju fost l-ogħla li jista’ jagħmel.  

It-tieni punt huwa li huwa umiljanti li nkunu waqt programm televiżiv fuq stazzjon nazzjonali, u l-uffiċjal ta’ din il-kumpanija privata barranija, li minn dan il-kuntratt se tkun qed iddaħħal somom kbar ta’ flus – issemmiet, u ma kenitx miċħuda, somma li taqbeż il-€230 miljun – jgħid li l-kuntratt m’għandux ikun ippubblikat minħabba li għandu implikazzjonijiet fuq is-sigurtà nazzjonali.  Mela, kumpanija privata barranija li minn dan il-kuntratt se ddaħħal il-belli liri, taf x’fih il-kuntratt, u l-Parlament Malti, l-ogħla istituzzjoni tal-pajjiż, m’għandux dritt ikun jaf x’fih dan il-kuntratt!  Għalhekk, Sur President, it-talba li għamilt m’għamilthiex f’ismi biss, imma għamiltha għan-nom tal-Oppożizzjoni.  Jiġifieri, nagħmilha ċara li din hija talba għan-nom tal-Oppożizzjoni.  L-Oppożizzjoni hija parti mill-Kamra tar-Rappreżentanti rikonoxxuta mill-Kostituzzjoni, u għalhekk it-talba tagħna hija li dan il-Kumitat għandu jiskrutinizza dan il-kuntratt għax huwa fl-interess nazzjonali u pubbliku li jsir tali skrutinju.  

THE CHAIRMAN:  Ħalli nagħmel kumment żgħir jien.  Jekk dan il-Kumitat jibda jieħu l-linja tat-triq li, għax kuntratt fih elementi kummerċjali ma jitressaqx quddiemu, allura nistgħu nxoljuh, għax il-kuntratti kollha ta’ xiri tal-Gvern kollha għandhom informazzjoni ta’ natura kummerċjali – l-offerta nnifisha, l-ispeċifikazzjonijiet, u dan kollu.  Irrid infakkar li f’dan il-Kumitat telgħu kuntratti sensittivi ħafna bħal dak tal-BWSC u diversi kuntratti oħrajn.  Kien hemm anke qbil, fil-leġiżlatura preċedenti, li anke l-kuntratt li kien hemm dak iż-żmien diskuss ma’ St. Philip’s Hospital jitla’ għad-diskussjoni quddiem il-Kumitat, u ma tressaqx mhux għax il-Gvern kien oġġezzjona, imma għax il-kuntratt ma kienx ġie konkluż.  In-naħa tal-Gvern fil-passat qatt ma ħadet il-pożizzjoni li twaqqaf lill-Kumitat milli jagħmel xogħlu sempliċiment abbażi ta’ raġunament li kuntratt għandu informazzjoni kummmerċjalment sensittiva.  Il-fatt li ħa dik l-istance ġudikant fuq talba tal-Gvern ...  Hemmhekk qegħdin nitkellmu fuq Qorti li trid tieħu deċiżjoni, u li m’għandhiex bżonn l-iskrutinju pubbliku għal dik id-deċiżjoni, għax il-ġudikant irid jeħodha mhux Tonio Fenech li jaqra l-gazzetta.  U allura nista’ nifhem għaliex il-ġudikant ħa dik id-deċiżjoni; imma hawnhekk qegħdin nitkellmu dwar istituzzjoni parlamentari li l-irwol tagħha ta’ PAC huwa li tagħmel skrutinju pubbliku ta’ dak li hu l-operat tal-Gvern, konċessjonijiet li jagħti, kuntratti, tenders u dak kollu li jista’ jiġi għall-attenzjoni ta’ dan il-Kumitat.  Għalhekk jien nitlob lin-naħa tal-Gvern li tikkunsidra l-istorja ta’ dan il-Kumitat, u mhux sempliċement il-pożizzjoni tagħha fuq dan il-kuntratt.  

L-Onor. Owen Bonnici.  

ONOR. OWEN BONNICI:  Jien irrid nerġa’ nissottometti – u nagħlaq hawnhekk, u nħalli f’idejn l-Onor. Abela, għax għandu punt ta’ proċedura li jixtieq iqanqal, u li hu korrett – li ma ninsewx li hawnhekk mhijiex kwestjoni li ġudikant għoġbu jagħti digriet kif għandu kull dritt jagħmel, imma li, meta l-Gvern ġie mitlub jippreżenta dak il-kuntratt, għax partijiet minnu huma kummerċjalment sensittivi, l-Gvern talab li jiġi esebit għax il-Qorti trid tagħmel xogħolha, imma ma jiġix res pubbliku, jiġifieri jarah l-Imħallef kemm hemm bżonn, imma jibqa’ fis-sigrieta tiegħu.  U l-Imħallef ta digriet li jorbot il-partijiet, li naħa minnhom hija l-Gvern, li allura huwa marbut b’dak id-digriet.  Dan huwa punt preliminari li ridt inqanqal mill-ewwel.  Jiena stajt inħallih għaddej, imbagħad niġi fis-seduta li jmiss, u noqgħod noħroġ il-fniek minn ġol-kappell; però minflok jien għażilt li nispjega, ħalli kulħadd ikun jaf, għax naħseb li l-isbaħ ħaġa hija li nitfa’ l-karti fuq il-mejda mill-ewwel, li hemm dan il-punt preliminari li ridt inġibu – għax dehrli li hekk għandi obbligu li nagħmel – fuq din il-mejda ħalli intom, Onor. Membri, tkunu tafu b’dan il-punt tekniku.  

THE CHAIRMAN:  L-Onor. Carmelo Abela.  

ONOR. CARMELO ABELA:  Mr Chairman, xtaqt nitlob il-permess tal-Kumitat sabiex inkun nista’ nintervjeni.  Fil-bidu tal-laqgħa ġiet moqrija ittra mibgħuta mill-Onor. Azzopardi, jiġifieri mhijiex qed issir talba biex dan jiġi diskuss issa.  Il-Kumitat ħa nota ta’ din l-ittra, li naħseb hija l-ewwel okkażjoni li kellu minn meta nkitbet u ntbagħtet l-ittra.  Il-Kumitat qed jieħu nota tal-ittra, u allura tat-talba tal-Onor. Azzopardi.  In-naħa tal-Gvern, apparti l-punt validu mill-aspett legali li qajjem l-Onor. Owen Bonnici, m’għandha l-ebda diffikultà li dan jiġi diskuss mill-PAC; però l-Kumitat jaf li hemm aġenda twila quddiem dan il-Kumitat, u li qegħdin nitolbu huwa li l-Kumitat jiddiskuti l-materja msemmija hawnhekk wara li jeżawrixxi items oħra li ilhom jistennew.  Kemm l-Oppożizzjoni kif ukoll il-Gvern bagħtu diversi talbiet għal diskussjoni quddiem dan il-Kumitat, u ma narax għaliex ittra li ġiet ippubblikata jew miktuba fil-bidu ta’ April ta’ din is-sena għandha tieħu preċedenza fuq talbiet oħra li saru qabel.  Jiġifieri jien naħseb li, filwaqt li l-Kumitat għandu jieħu nota ta’ din l-ittra, però jiddiskuti l-issue – u l-Gvern assolutament mhux se jsib oġġezzjoni li jiddiskutiha – in due time, wara li items li ilhom jistennew biex jitpoġġew fuq l-aġenda, jiġu eżawriti.  Naturalment, ma nistgħux lanqas ninjoraw l-aspett legali li semma tant tajjeb l-Onor. Owen Bonnici – naħseb kull min hu avukat jifhimhom, u aħna li ilna fil-politika nifhmuhom ukoll – jiġifieri li jekk għandek proċeduri għaddejjin fil-Qorti, irridu nirrispettawhom.  Qed nuża l-kelma “nirrispettaw”, imma l-avukati jgħallmuni forsi liema kelma trid tintuża.  Jiġifieri m’hemmx diffikultà biex it-talba tal-Onor. Azzopardi tiġi milqugħa ħalli dan il-Kumitat jiddiskuti din l-issue, però hemm talbiet li diġà saru għal diskussjonijiet oħra, u naturalment din tiġi diskussa wara li tkun eżawrita dik l-aġenda.  

THE CHAIRMAN:  Dwar l-aġenda rrid ngħid li din jissettjaha dan il-Kumitat.  Veru li hemm talbiet oħrajn, però f’dan l-istadju m’aħniex qegħdin niddiskutu jekk aħniex se niddiskutuha nhar it-Tnejn, jew nhar il-Erbgħa, jew nhar il-Ġimgħa, imma qegħdin niddiskutu t-talba nnifisha, li biex tiġi kkunsidrata u diskussa, hemm bżonn li jkun hemm il-kuntratt, għax it-talba hija għal skrutinju tal-kuntratt.  Jiġifieri l-ewwel deċiżjoni li trid tittieħed hija jekk dan il-Kumitat huwiex se jingħata dan il-kuntratt.  Once li jingħata, iva, hemm żewġ talbiet oħrajn għad-diskussjoni li wkoll se jiġu indirizzati, ovvjament bi qbil bejn iż-żewġ naħat, ta’ liema item tmiss fil-Kumitat, kif dejjem għamilna.  Il-kwestjoni li għandna bħalissa, u l-oġġezzjoni  li qed jagħmel l-Onor. Owen Bonnici, hija li, għax il-Qorti ħarġet digriet, allura dan il-Kumitat huwa marbut.  Jien insibha diffiċli biex nifhem minn fejn tiġi din ir-rabta.  

ONOR. OWEN BONNICI:  Skużani, m’iniex qed ngħid hekk fil-fatt.  Jien qed ngħid li l-Gvern qiegħed parti f’kawża ċivili quddiem il-Qorti, u l-Qorti ħarġet digriet li allura l-Gvern, li nerġa’ ngħid huwa parti fil-kawża, irid jirrispetta.  Dak hu li għedt, u għedtu bħala punt preliminari mill-ewwel biex ma nħallix sorpriżi.  Jien tfajtu fuq il-Mejda għax hekk deherli li għandi nagħmel.  Jien stajt ma għedt xejn illum, imbagħad niġu għad-diskussjoni, u noħroġ il-fenek minn ġewwa l-kappell.  Jien tfajtha mill-ewwel fuq il-Mejda biex anke intom tkunu tafu, u tkunu tistgħu tagħmlu l-verifiki tagħkom u tippreparaw ruħkom, ħalli meta niġu biex niddiskutuh skont l-aġenda, ma jkunx hemm sorpriżi.  Is-sorpriżi tieħu gost bihom meta jkunu sbieħ, imma nemmen li fix-xogħol tagħna trid titfa’ l-karti fuq il-mejda u tkun trasparenti.

THE CHAIRMAN:  L-Onor. Claudio Grech.

ONOR. CLAUDIO GRECH:  Grazzi.  Fuq il-punt li qed jissemma, safejn naf jien, l-Ordnijiet Permanenti li jirregolaw il-PAC, li tista’ tgħid huwa l-uniku guideline li jeżisti dwar x’għandu jew m’għandux jidħol fih dan il-Kumitat, ma jistipulaw bl-ebda mod li hemm xi affarijiet, f’dak li għandu x’jaqsam ma’ kuntratti pubbliċi – għalhekk huwa Kumitat għall-Kontijiet Pubbliċi –  li ma jistax jidħol fihom.  It-tieni ħaġa, jien naħseb li ma nistgħux noħolqu żewġ katergoriji differenti ta’ proċessi quddiem dan il-Kumitat.  Jekk se nagħmlu hekk allura se jkun hemm kuntratti, accounts, kontijiet u proċessi li dan il-Kumitat jista’ jifli, u kuntratti, kontijiet, accounts u proċessi li dan il-Kumitat ma jistax jifli.  Jien ħadt nota ta’ dak li qal l-Onor. Abela, u naħseb li l-ispirtu huwa tajjeb jekk hemm il-qbil li dan niddiskutuh – fil-fatt it-talba hija li “niflu” mhux niddiskutu.   Imma biex wieħed jifli, bilfors irid ikollu aċċess għad-dokumentazzjoni.  It-talba tal-Onor. Azzopardi mhijiex sempliċement biex aħna niddiskutu, imma li jitpoġġa l-kuntratt fuq il-Mejda, ħalli meta aħna naslu fl-istanza li rridu naslu fiha biex niddiskutu bi qbil bejn il-Membri tal-Kumitat skont l-aġenda li jkun hawn – dejjem sar il-proċess u l-workings ta’ dan il-Kumitat dejjem saru bi qbil u b’kunsens – inkunu nistgħu nidħlu fih u nifluh bis-serjetà.  Jekk se niġu hawnhekk u niddiskutu kuntratt li m’għandniex aċċess għalih, ma nafx x’se niddiskutu!  Kif tista’ tiddiskutih?  Jien m’iniex avukat u ma nistax noqgħod nidħol fl-argumentazzjoni bejn l-Onor. Bonnici u l-Onor. Azzopardi, però ċertament li l-Ordnijiet Permanenti – u jien ‘l hemmhekk nirreferi –  ma jagħmlu l-ebda differenza bejn kuntratt li għandu xi sensittività or otherwise.  Għalhekk jien naħseb li ġaladarba n-naħa tal-Gvern taqbel li għandna niddibattuh, allura the logical step qabel dak huwa li l-Gvern jagħmlilna l-kuntratt available u imbagħad naqblu meta għandu jiġi diskuss.  Però, biex inkunu nistgħu niflu u eventwalment naqblu biex niddiskutu, irid l-ewwel ikollna aċċess għall-kuntratt.

THE CHAIRMAN:  L-Onor. Carmelo Abela.

ONOR. CARMELO ABELA:  Mr Chairman, bil-permess tal-Kumitat: diġà kkonfermajt li min-naħa tal-Gvern m’hemm l-ebda diffikultà li tiġi diskussa t-talba li għandu quddiemu; hija sempliċement kwestjoni ta’ li hemm talbiet oħrajn li diġà saru, u naħseb li jkun tajjeb li nimxu bejn wieħed u ieħor b’mod kronoloġiku ta’ kif saru t-talbiet, għax inkella, jekk għada n-naħa tal-Gvern tippreżenta xi ħaġa biex tiġi diskussa ...  Jien naħseb li huwa importanti li naraw li, jekk hemm talbiet li ilhom jistennew sabiex il-Kumitat jikkunsidrahom, allura jkun tajjeb li nimxu f’ċertu ordni.  U semmejt in-naħa tal-Gvern biex nitfagħha fuqi l-ewwel u qabel kollox.  

It-tieni punt li rrid nagħmel huwa li ma nistgħux ninjoraw il-fatt li semma l-Onor. Bonnici.  M’aħniex qed ngħidu li l-kuntratt m’għandux ikun għall-iskrutinju tal-Kumitat, imma qed ngħidu li bħala stat ta’ fatt hemm din il-kawża ċivili għaddejja, u almenu rridu nagħtu ftit taż-żmien.  Nerġa’ ngħid li huwa ċert li n-naħa tal-Gvern m’għandhiex diffikultà biex dan jiġi diskuss jew mifli.  

ONOR. OWEN BONNICI:  Jiġifieri li qed ngħidu huwa li d-dibattitu jsir wara li jiġu eżawriti t-talbiet l-oħra; però, kif jibda dak id-dibattitu, se jkun hemm dan il-punt preliminari li semmejt, u naturalment aħna mbagħad nimxu skont il-liġi u nistradaw ruħna skont ma jgħidu l-Ordnijiet Permanenti.  M’aħniex qed ngħidu xi rocket science.  Jiġifieri aħna qed ngħidu li l-Kumitat għandu jkompli bit-talbiet l-oħrajn li għandu u, malli naslu għal din it-talba, naturalment l-ewwel punt li se jqum huwa dan li dwaru tajt preavviż xieraq biex kulħadd ikun jaf bih, u naturalment nimxu, fis-sens li naraw x’inhu dan il-punt legali li qed insemmi, u naraw kif nirregolaw ruħna, basta nagħmlu dak li huwa sewwa.

THE CHAIRMAN:  Issa bdejna nduru ftit in circles.  Biex niġbor sintesi ta’ dak li qed ngħidu ...  (Interruzzjonijiet)

ONOR. OWEN BONNICI:  Jien ċarissimu f’moħħi, Mr Chairman, mhux in circles!

ONOR. CLAUDIO GRECH:  Anke aħna.

ONOR. OWEN BONNICI:  Għax qed tattribwili affarijiet ...

THE CHAIRMAN:  Qed ngħidu li fuq meta se jitpoġġa fuq l-aġenda għad-diskussjoni, jrid ikun hemm qbil bejn iż-żewġ naħat.

ONOR. OWEN BONNICI:  Naqblu.

THE CHAIRMAN:  Jiġifieri ħadd m’hu qed jgħid li l-affarijiet l-oħra mhux se jiġu diskussi biex nagħmlu dan.

ONOR. OWEN BONNICI:  Naqblu.

THE CHAIRMAN:  Imma ma jfissirx li l-ordni, bi qbil, ma tistax tinbidel.  Qed ngħid dan biex inkunu qed naqblu fuq il-prinċipji kollha ta’ kif jiġi operat dan il-Kumitat.  Però, jibqa’ prinċipju bażiku li, biex ikun jista’ jagħmel dan, il-Kumitat għandu bżonn il-kuntratt u, jekk qed nifhem sewwa lin-naħa tal-Gvern, qed tgħid li, biex il-kuntratt ikun jista’ jitressaq, irid jispiċċa l-proċess kollu ġuridiku.  Jien naħseb li hemmhekk qed nidħlu f’interpretazzjoni dwar jekk il-Kumitat huwiex jew le taħt il-Qorti.  Effettivament, huwa fuq mhux taħt!  (Interruzzjonijiet)  Ma nistgħux ngħidu li issa noqogħdu nistennew, imbagħad forsi jsir l-appell u, jekk irid, anke jieħdu l-Qorti Ewropea.

ONOR. OWEN BONNICI:  Sur Chairman, le.  L-ewwel nett din mhijiex kawża fuq id-drittijiet tal-bniedem, u allura ma jmurx il-Qorti Ewropea.  

THE CHAIRMAN:  Ma tistax tgħid fuq xiex jeħduha imbagħad!

ONOR. OWEN BONNICI:  Le, m’għandu x’jaqsam xejn!  Din hija kawża ta’ judicial review.  Li qed ngħid jien huwa li l-Gvern huwa parti mill-kawża, hemm digriet li jorbot lill-Gvern, u allura l-Gvern irid jobdi dak id-digriet.  Dan huwa stat ta’ fatt.

THE CHAIRMAN:  Imma d-digriet huwa li ma jiġix ippreżentat il-Qorti mhux li ma jiġix ippreżentat lill-PAC.

ONOR. OWEN BONNICI:  Le, noqogħdu attenti.

THE CHAIRMAN:  Hemm differenza kbira.  Għalija hija loġika.

ONOR. OWEN BONNICI:  Dan huwa punt li rridu ngħarbluh u niddiskutuh kemm hemm bżonn, u nieħdu deċiżjoni abbażi tal-punti li hemm.  Mhux dejjem hekk għamilna?  Fid-diskussjoni dwar il-fuel procurement mhux qed għamilna?  Kien hemm punti diffiċilissimi, anke ta’ drittijiet fundamentali, imma ħadna parir legali, ħadna deċiżjoni u mxejna.  Jien qed ngħid li hemm dan il-punt li, fil-fehma tiegħi, jimmerita riflessjoni u dibattitu importanti, nieħdu l-pariri legali u d-direzzjonijiet li hemm bżonn, u nimxu according to dak li għandna jew m’għandniex fil-poter li nagħmlu.  Però li qed ngħidu huwa li joqgħod fil-queue tat-talbiet li għandna biex jitilgħu fuq l-aġenda, u meta niġu għalih, niddiskutu dan il-punt li semmejt u li tiegħu tajt preavviż biex kulħadd ikun ippreparat meta niġu biex niddiskutuh.

THE CHAIRMAN:  L-Onor. Azzopardi.

ONOR. JASON AZZOPARDI:  Sur President, jien ma nħobbx nilgħab bil-kliem, u se nkun skjett mill-ewwel.  L-argumenti tal-Gvern, għad li jinstemgħu sbieħ, m’huma xejn ħlief sofiżmi legali.  Huma delaying tactics – logħob bil-bżallu biex nuża Malti safi.  L-argumenti tal-Gvern ifissru li, meta tiġi l-ġurnata biex jiġi diskuss dan il-kuntratt f’dan il-Kumitat, se tqum l-oġġezzjoni li hemm kawża pendenti, u rridu nistennew l-eżitu tal-kawża.  Dan ifisser li trid tistenna l-eżitu ta’ kawża li hija fi prim istanza, imbagħad ikun hemm appell u jaf ikollok proċeduri oħrajn.  Dak huwa kompletament irrilevanti.  It is beyond us, and we should not be concerned with the fact li hemm kawża fejn il-Kumitat mhuwiex parti.  Dak id-digriet joħloq stat ta’ fatt bejn il-partijiet f’dik il-kawża.  Setgħet kienet sentenza.  Dan il-Kumitat huwa l-Parlament, u l-Parlament m’huwiex parti minn dik il-kawża.  Mela allura dak id-digriet ma joħloqx stat ta’ fatt fil-konfront tal-Parlament.  Sur President, tant il-Parlament huwa sovran li, waħda mill-iprem duttrini parlamentari li kull student tal-liġi jitgħallem fl-ewwel sena hija li, tant hija suprema d-duttrina tas-supremazija parlamentari, ebda parlament ma jista’ jorbot parlament tal-futur.  No parliament can bind a future parliament, let alone kumitat parlamentari jispiċċa sukkubi ta’ digriet f’kawża fil-qorti ċivili, mhux tad-drittijiet tal-bniedem, fejn il-Kumitat mhuwiex parti minn dawk il-proċeduri.  Dan huwa preċedent perikoluż, hija delaying tactic ħażina, u hija mod kif tistultifika, jiġifieri ġġib fix-xejn, l-iskrutinju li suppost jagħmel dan il-Kumitat.  Sur President, il-pożizzjoni tiegħi għamiltha ċara, u issa nħalli f’idejk sabiex tara inti kif l-aħjar li għandek tmexxi.

THE CHAIRMAN:  L-Onor. Bonnici.

ONOR. OWEN BONNICI:  Sur President, ħalli nagħmel punt żgħir, jekk jogħġbok.  Jien naħseb li kont prudentissimu fl-użu tal-kliem, u issa l-ħabib tiegħi qed juża kliem bħal “logħob bil-bżallu” u ħafna diskors simili.  Jien qed ngħid li din sitwazzjoni li qiegħda hemm, niddiskutuha ...  Allura x’nagħmel?  Ma nsemmix dan il-punt, inħalluh in pectore, imbagħad niġi hawn wara xahar, xahrejn, u ngħidilkom li hemm din is-sitwazzjoni?  Jien għandi obbligu li ninfurmakom li hemm din il-kwestjoni.  Niddiskutu dan il-punt kemm hemm bżonn, nieħdu parir fuqu, jekk hemm bżonn nieħdu direzzjoni u nirregolaw ruħna, kif dejjem għamilna.  Jiġifieri dan il-ħafna kliem ta’ “logħob bil-bżallu” u “delaying tactics” ...  Anzi, I went out of my way u tfajt il-karti fuq il-mejda mill-ewwel.

THE CHAIRMAN:  L-Onor. Grech.

ONOR. CLAUDIO GRECH:  Sur President, fuq dan il-kuntratt, kieku qed nitkellmu fuq kuntratt li mhux qiegħed in operation, kuntratt li forsi għadu qed jiġi nnegozjat jew diskuss, jew li forsi l-Gvern qed jgħid li għadu ma bediex joperah u jħaddmu, u allura, jekk se joħorġu hemm barra, jista’ jkollu min ifixklu, kont nifhmu; però jien nifhem, almenu minn dak li smajna pubblikament, li dan huwa kuntratt li huwa operattiv, beda jitħaddem, jinvolvi ammont kbir ta’ finanzi li jistgħu jkunu qed jidħlu jew joħorġu mingħand il-Gvern, u allura ma nistax nifhem kif PAC li l-irwol speċifiku – u tista’ tgħid ewlieni – tiegħu huwa li jifli dan it-tip ta’ kuntratti, ikollu xi forma ta’ oġġezzjoni biex jiġi quddiemu l-kuntratt.  Qed naqblu li niddiskutuh man mano meta għandna niddiskutuh: però kif tista’ ġġib argumenti li ma tpoġġihx fuq il-Mejda għall-iskrutinju tal-PAC kuntratt li huwa operattiv?  Nerġa’ ngħid illi kieku ma kienx, kont nifhem u napprezza. 

THE CHAIRMAN:  L-Onor. Carmelo Abela.

ONOR. CARMELO ABELA:  Grazzi.  Mr Chairman, nitlob il-permess sabiex nerġa’ nagħmel intervent ieħor.

Aħna napprezzaw il-ħeġġa u anke l-lecture tal-kollega tagħna, l-Onor. Azzopardi, imma naħseb li huwa jifhem ukoll li aħna qed naqblu li jiġi diskuss, però in due time.  Jien naħseb li fil-kors tal-liġi wkoll jgħallmu li l-fatt li jekk ikun hemm digriet tal-Qorti ma tistax tinjorah.  Nafu wkoll li f’pajjiżna, whether we like it or not, il-Membri tal-Eżekuttiv huma wkoll Membri Parlamentari.  Dik hija parti mill-istruttura tagħna.  Pereżempju, f’Ċipru ma tistax tkun Membru Parlamentari u Ministru għax, jekk tkun Membru Parlamentari u tinħatar Ministru, allura trid tirriżenja minn Membru Parlamentari; mentri fil-każ tagħna, biex tkun Ministru, l-ewwel trid tkun Membru Parlamentari.  Li qed ngħid huwa li d-differenza bejn l-Eżekuttiv u l-Leġiżlattiv trid tkun, jiġifieri l-Parlament irid jagħmel skrutinju fuq l-operat tal-Gvern: imma ma nistgħux inwarrbu kompletament il-fatt li l-Eżekuttiv jagħmel parti mill-Parlament tagħna.  Jiġifieri dan huwa kumitat parlamentari, imma qed nitkellmu fuq affarijiet li huma marbuta mal-operat tal-Gvern, u l-Gvern ma jistax jinjora digriet tal-Qorti.  Diġà għamilniha ċara li m’aħniex qed ngħidu li mhux se nimxu biex niddiskutu, imma dan l-istat ta’ fatt ma nistgħux ninjorawh.  Allura huwa importanti li we take note ta’ dan id-digriet.  

Jien nista’ nitkellem fuq meta l-PAC kellu anke rulings mill-iSpeaker biex nibqgħu mexjin fuq xhieda, imbagħad kellna kwestjonijiet oħrajn li nqalgħu.  Jiġifieri hemm ċerti affarijiet li wieħed ma jistax jinjorahom u jibqa’ għaddej.  Li qed titlob in-naħa tal-Gvern huwa biex nieħdu nota ta’ dak li hemm, u sadanittant naraw x’se jiġri u ma jiġrix.  Jiġifieri, assolutament m’aħniex qed inwarrbu t-talba jew qed ngħidu li mhux se niddiskutuha, u daqshekk.  Se niddiskutuha, imma fl-istess ħin ma nistgħux ninjoraw dan l-istat ta’ fatt li semma l-Onor. Bonnici.

THE CHAIRMAN:  Ovvjament, jien m’iniex lest li ninjora l-istat ta’ fatt li qed isemmi l-Onor. Owen Bonnici.  Ovvjament, dik hija l-pożizzjoni li qed ipoġġi l-Gvern quddiemna.  Is-suġġeriment tiegħi to move forward on the matter huwa dan: jekk il-Kumitat se jimxi għal dan l-iskrutinju, jrid jagħmel talba formali lill-Ministru konċernat biex il-kuntratt jiġi mressaq quddiem dan il-Kumitat.  Is-suġġeriment tiegħi huwa li, qabel ma nibagħtu għal din it-talba, la qamet din l-eċċezzjoni, għandna nitolbu ruling tal-iSpeaker fuq jekk, minħabba l-fatt li hemm digriet tal-Qorti li qed jgħid li dan id-dokument se jinżamm fis-sigrieta tal-Imħallef, għandux iżomm lill-Kumitat, jew inaqqasx mid-dritt ta’ dan il-Kumitat, li xorta jitlob li l-kuntratt jiġi ppreżentat lil dan il-Kumitat.

ONOR. OWEN BONNICI:  Sur President, jien ma naqbilx ma’ din il-pożizzjoni.  Jien naqbel li ssir diskussjoni in due course, jiġfieri wara li jiġu eżawriti b’ordni kronoloġiku, kif semma l-Onor. Abela, issues oħrajn imqanqla kemm mill-Oppożizzjoni kif ukoll mill-Gvern.  Imbagħad, fil-mument li nibdew niddiskutu din l-issue, issir din it-talba li qed tgħid inti u nagħmlu diskussjoni.  For all I know, jista’ jkun li, in the meantime, tinqata’ l-kawża u l-kwestjoni tkun riżolta waħedha.

THE CHAIRMAN:  Onor. Bonnici, ma naħsibx li għandna nimxu f’din it-triq għax, jekk se nagħmlu hekk, ifisser li qed nippruvaw b’tali mod u manjiera li ma naslu qatt ...

ONOR. OWEN BONNICI:  Assolutament le!  

THE CHAIRMAN:  ... għal dan il-kuntratt għax, meta naslu biex nibdew, ngħidu li ma nistgħux niddiskutuh għax issa hawn pożizzjoni tal-Gvern li qed tgħid li ma taqbilx għal “din” ir-raġuni, imbagħad nitolbu r-ruling dakinhar.  Il-Kumitat jiddeċiedi l-aġenda tiegħu għax ikollu d-dokumenti quddiemu, bħar-rapporti tal-Awditur Ġenerali u rapporti oħra li jkunu ħarġu, u allura jkun jista’ jistrada l-aġenda tiegħu.  Għalhekk naħseb li, fil-każ ta’ din l-issue, biex inkunu nistgħu nistradaw l-aġenda tagħna, irid ikun hemm it-talba formali għal dan id-dokument.  L-intenzjoni tiegħi hi li għandna mmorru għand l-iSpeaker u nitolbuh ruling fuq jekk il-Kumitat għandux id-dritt li jitlob għall-kuntratt, u jekk dak id-dritt huwiex imxekkel mill-fatt li hemm kawża fil-Qorti li l-Gvern huwa parti minnha, u li nħareġ digriet li ma jiġix ippreżentat il-kuntratt b’mod pubbliku mill-Qorti.  Jekk aħna korretti, nista’ ngħaddi biex nibgħat din għar-ruling.  

L-Onor. Carmelo Abela.

ONOR. CARMELO ABELA:  Il-PAC żgur li m’għandux problema ta’ aġenda.  Nafu li l-Kumitat għadu qed jiddiskuti r-rapport annwali tal-Awditur Ġenerali għas-sena 2011, u sadanittant ħareġ ir-rapport għas-sena 2012.  Jiġifieri żgur li l-Kumitat m’għandu ebda problema ta’ aġenda xi jtella’.  Hemm ukoll talbiet mill-Oppożizzjoni u anke mill-Gvern.

THE CHAIRMAN:  Tajjeb niċċara wkoll li l-Kumitat ma jiddiskutix ir-rapporti kollha tal-Awditur li jsiru f’sena partikolari, u lanqas għandna l-obbligu li kull rapport li joħroġ l-Awditur irid jitla’ quddiem dan il-Kumitat.

ONOR. CARMELO ABELA:  Imma li ridt ngħid jien huwa li l-Kumitat m’għandux xi kriżi li m’għandux xi jpoġġi fuq l-aġenda.

THE CHAIRMAN:  Mhijiex kwestjoni ta’ kriżi, imma hija materja ta’ interess pubbliku.  Il-Kumitat, biex ikun rilevanti ...
ONOR. CARMELO ABELA:  Kollox huwa ta’ interess pubbliku.

THE CHAIRMAN:  ... irid jiddiskuti l-affarijiet li huma ta’ interess pubbliku.

ONOR. CARMELO ABELA:  Huwa ta’ interess pubbliku li niddiskutu dak li ġara fis-sena 2011, speċjalment fejn l-Awditur Ġenerali sab abbużi fejn jidħol l-overtime?  M’huwiex ta’ interess pubbliku, meta jitħallsu fondi addizzjonali ...?  Huwa ta’ interess pubbliku.  F’dan il-każ, il-pajjiż minn dan il-programm se jiggwadanja biss, mhux se joħroġ.  

THE CHAIRMAN:  Onor. Abela, li se niskrutinizzaw eżattament huwa dak li se joħroġ il-pajjiż bħala parti minn dan il-kuntratt, mhux biss x’se jdaħħal.

ONOR. CARMELO ABELA:  Imma jekk wieħed jara kollox u jagħmel kollox fil-miżien, il-miżien se jxaqleb favur il-pajjiż; se jdaħħal il-flus mhux se joħroġ.  Jiġifieri mhijiex kwestjoni ta’ li l-fondi pubbliċi qed jintnefqu b’mod ħażin.

THE CHAIRMAN:  Onor. Abela, mhijiex kwestjoni li, għax in-net balance hija favur il-Gvern, il-kuntratt jista’ jsir.  Għalhekk il-Kumitat għandu dritt ta’ skrutinju, inkella dak kollu li jinvolvi dħul għall-Gvern, il-Kumitat ma jiskrutinizzahx.

ONOR. CARMELO ABELA:  Il-Gvern mhux qed jgħid li din il-materja mhijiex se tiġi diskussa.  Il-punt tiegħi kien li l-Kumitat għandu aġenda twila.  

THE CHAIRMAN:  Mela nitolbu għal ruling biex b’hekk tkun iċċarata l-pożizzjoni tal-Kumitat dwar tali kuntratt.  Hekk jew b’hekk, ir-ruling ma jiswiex biss għal dan il-kuntratt, imma għal kull talba għal kuntratt li jista’ jkun hemm fil-futur.

ONOR. OWEN BONNICI:  Sur President, li qed nipproponi jien hu li nimxu skont l-aġenda u, meta mbagħad ikun imiss l-kuntratt ta’ Henley & Partners u jibda d-dibattitu fuq il-kuntratt, issir din it-talba li qed issemmi inti.  Imma rridu nimxu b’ordni!  Mela t-talbiet l-oħra li saru biex jiġu diskussi, kemm min-naħa tagħna u kemm min-naħa tal-Oppożizzjoni, m’humiex importanti?  Dawn kollha huma importanti, bħalma huma importanti l-kwestjonijiet tal-fuel procurement u ta’ Australia Hall.  Mhux kollox huwa importanti?  Kif jasal it-turn ta’ din il-kwestjoni tal-kuntratt ta’ Henley & Partners, iqum dan id-dibattitu.  Anzi jien tajt pre-avviż li stajt ma tajtux.  I was very open, u tfajt il-karti fuq il-mejda.

THE CHAIRMAN:  Onor. Bonnici, filwaqt li napprezza l-kumment tiegħek, fl-istituzzjoni parlamentari, ruling jista’ jitolbu Membru at any time, m’hemmx kwestjoni ta’ li rridu nistennew xi ħaġa biex nitolbu ruling.  In-naħa tal-Gvern qed tqajjem b’mod ċar dwar dan il-kuntratt l-oġġezzjoni tagħha għaliex ma tistax tippreżentah lill-Kumitat, u naħseb li huwa fid-dritt tiegħi bħala Membru Parlamentari, irrispettivament jekk inix Chairman tal-Kumitat, li nitlob lill-iSpeaker ruling proprju fuq dan il-fatt.  Ma naħsibx li issa rridu nikkontestaw ukoll jekk jistax jintalab ruling!    

ONOR. OWEN BONNICI:  Jien m’iniex qed ngħid li ma jistax jintalab ruling – jien qiegħed hawnhekk biex insegwi l-Liġi tal-Parlament, l-iStanding Orders u kollox – imma qed ngħid li jkun jagħmel iktar sens li nkomplu bl-aġenda li hija ffullata, kif qal l-Onor. Abela, u malli naslu għall-kwestjoni tal-kuntratt, isir dak li għandu jsir bla ebda diffikultà.  Dak li qed ngħid.

THE CHAIRMAN:  Jien se nagħmel progress u se nitlob għal ruling, kif inhuwa d-dritt tiegħi li nagħmel, u għaldaqstant qed nitlob lis-Segretarja tal-Kumitat sabiex tifformola proprju dak li ddiskutejna, u titlob l-iSpeaker għal ruling.   

ONOR. OWEN BONNICI:  Imma trid tifformalizza t-talba, ħalli nkunu ċerti li naqblu fuq il-fatti.

THE CHAIRMAN:  Jidhirli li diġà fformalizzajtha.  Forsi s-Segretarja tista’ taqraha.

ONOR. OWEN BONNICI:  Ħalli nkunu ċerti li l-fatti huma korretti.

L-ISKRIVANA TAL-KUMITAT:  Ir-ruling li se jintalab mingħand l-iSpeaker huwa dwar jekk il-Kumitat għandux id-dritt li jitlob għall-kuntratt ta’ Henley & Partners minkejja li hemm digriet tal-Qorti li jgħid li għandu jibqa’ fis-sigrieta tal-Imħallef.   Naturalment l-iSpeaker jingħata wkoll it-transcript tal-laqgħa ħalli jkun jaf x’intqal.

THE CHAIRMAN:  Forsi jkun tajjeb li nlaħħmuh ftit iktar.  L-Onor. Bonnici.

ONOR. OWEN BONNICI:  Nista’ nirrikapitola l-punt biex imbagħad issir it-talba għar-ruling.  Il-punt huwa li l-Gvern għandu kawża – li fiha huwa l-konvenut – minn Ayrton Capital kontra l-Ministru tal-Intern u l-Avukat Ġenerali (AĠ), in rappreżentanza tal-Gvern.  Fil-mori ta’ din il-kawża saret talba biex jiġi esebit il-kuntratt ta’ Henley & Partners.  Il-Gvern talab li dan jiġi esebit, però ma jiġix ippubblikat billi l-kuntratt jinżamm fis-sigrieta tal-Imħallef.  L-Imħallef laqa’ t-talba u fil-fatt ħareġ digriet.  Il-Gvern huwa parti minn din il-kawża, u allura l-Gvern huwa marbut bl-effett legali ta’ dan id-digriet.  Allura qed ngħid li d-domanda hi, jekk ladarba l-Gvern huwa marbut b’dak id-digriet, u l-Gvern naturalment jifforma parti mill-Parlament u huwa rappreżentat fil-Kumitat innifsu, dan iħallix il-possibilità li dan il-kuntratt jiġi res pubbliku nonostante li hemm dan id-digriet li jorbot lill-Gvern bħala parti mill-kawża.   

THE CHAIRMAN:  L-Onor. Azzopardi forsi jagħmel il-pożizzjoni tal-Oppożizzjoni, biex b’hekk l-iSpeaker ikollu ż-żewġ naħat tal-verżjoni.

ONOR. CHARLES MANGION:  Mr Chairman, nixtieq li qabel it-transcript ikun imgħoddi lill-iSpeaker, jiġi riferut lill-Onor. Bonnici ħalli nkunu preċiżi fuq dak li qed jingħad.

THE CHAIRMAN:  M’għandniex problema.  Nitlob lill-Onor. Azzopardi jagħmel il-pożizzjoni tal-Oppożizzjoni dwar dan il-punt, biex b’hekk l-iSpeaker ikollu ż-żewġ naħat tal-verżjoni.

ONOR. OWEN BONNICI:  Mr Chairman, jien m’għamiltx pożizzjoni, kulma għamilt huwa li għedt il-fatti.  Jekk l-Onor. Azzopardi se jagħmel l-argument tiegħu, allura jien nagħmel l-argument tiegħi.   

THE CHAIRMAN:  Fit-transcript diġà hemm l-argumenti kollha, u m’iniex beħsiebni nerġa’...  

ONOR. OWEN BONNICI:  Jien kont lealissimu lejn il-fatti, u la għamilt kummenti politiċi u lanqas xejn.  Jiġifieri l-argument tal-Onor. Azzopardi għandu jkun jekk għedt xi ħaġa li mhijiex korretta, mhux dwar il-mertu tagħha.  Għax jien kulma għamilt huwa li esebejt il-fatti.

THE CHAIRMAN:  L-Onor. Azzopardi.

ONOR.  JASON AZZOPARDI:  Jien m’iniex se nirrepeti, imma se nagħmel riferenza għal dak li għedt ftit tal-minuti ilu fejn, m’għandi ebda dubju, li s-Sedja se tara l-kliem li jkun traskritt.  In poche parole, l-argument tal-Oppożizzjoni huwa li l-Parlament huwa sovran, u l-fatt li hemm digriet f’kawża ċivili, fejn allura joħloq stat ta’ fatt biss bejn dawk il-partijiet, ma jfissirx li joħloq stat ta’ fatt fil-konfront tal-PAC jew tal-Parlament.  Għalhekk m’għandix għalfejn nerġa’ nirrepeti dak kollu li diġà għedt, ngħid biss li l-Oppożizzjoni ttenni t-talba tagħha kif ġie spjegat ftit tal-ħin ilu.  Grazzi ħafna.

THE CHAIRMAN:  Tajjeb.  Naħseb li ftehmna.  Jien issa nagħmel it-talba għar-ruling, ngħaddiha lill-Onor. Bonnici, imbagħad nimxi minn hemm.  

L-Onor. Charles Mangion, li nilqgħuh magħna għall-ewwel darba f’dan il-Kumitat wara assenza qasira.

ONOR. CHARLES MANGION:  Mr Chairman, peress li se jkun riferut kemm lill-Ministru Bonnici kif ukoll lill-Onor. Azzopardi, huwa ċar li jekk ma jkunx hemm qbil fuq il-wording tar-ruling, dak jerġa’ jiġi diskuss hawnhekk?

ONOR. CARMELO ABELA:  Fuq it-talba, mhux fuq il-wording tal-ruling.

ONOR. OWEN BONNICI:  It-talba hija tagħhom.   

THE CHAIRMAN:  Ħalli nkun ċar.  Ir-ruling qed nitolbu jien, jiġifieri se mai niktbu u nibagħtu; però, per cortesia, qed naqbel li se nurih lill-Onor. Bonnici biex, jekk jista’ jkun ...  M’għandniex diverġenza fuq xi tlabna fir-ruling, imma fi spirtu ta’ kollaborazzjoni aktar milli ta’ proċedura ...  Għax ir-ruling qed nitolbu jiena.

ONOR. CARMELO ABELA:  Ir-ruling qed titolbu inti, m’għandniex problema: però ...

THE CHAIRMAN:  Nassigurakom li jien se niddiskutih mal-Onor. Owen Bonnici biex ikollna t-test li idealment huwa ...

ONOR. CARMELO ABELA:  Tal-fatti mhux tal-kontenut.

THE CHAIRMAN:  Hekk hu.  Fl-aħħar mill-aħħar, l-iSpeaker se jaqra wkoll it-transcript tad-diskussjoni kollha li saret f’dan il-Kumitat, u l-iSpeaker żgur mhux se jinjora l-punti li tqajmu. 

Se ngħaddi issa sabiex naqra r-Ruling mogħti mill-iSpeaker, l-Onor. Anġlu Farrugia, fis-Seduta 128 tal-11 ta’ Marzu 2014, proprju dwar il-materja li se niddiskutu issa dwar l-iskrutinju tal-kuntratti marbuta ma’ Australia Hall.


“Is-Sedja tirreferi għat-talba tal-Onor. Tonio Fenech, Chairman tal-Kumitat dwar il-Kontijiet Pubbliċi, li saret waqt il-laqgħa tal-istess Kumitat ilbieraħ, 10 ta’ Marzu 2014, fejn qal hekk:

“Fl-isfond tad-dritt ta’ dan il-Kumitat li jtella’ x-xhieda, l-iSpeaker huwa mitlub li jagħti direzzjoni lil dan il-Kumitat dwar jekk hemmx limitazzjoni fix-xhieda li tingħata, u dwar min jista’ jittella’ biex jixhed.  U minn hemm imbagħad nimxi fuq id-direzzjoni li jagħtina l-iSpeaker.”

Il-kwestjoni kollha nqalgħet meta, matul is-seduta tal-bieraħ tal-Kumitat dwar il-Kontijiet Pubbliċi, li fiha ġie mħarrek biex jixhed l-Avukat Ġenerali, Dr. Peter Grech, bdew isirulu domandi, fosthom – u nikkwota – mistoqsija li staqsa l-Onor. Jason Azzopardi:

“Ara, Sur Avukat, sa Marzu 2013, il-Gvern jew il-Government Property Department, kienu kellmuk jew avviċinaw l-Uffiċċju tiegħek b’xi mod dwar xi possibbiltà ta’ tranżazzjoni bejn il-partijiet fuq din il-kwestjoni li kienet għaddejja l-Qorti sa Marzu 2013?”

Ir-risposta tal-Avukat Ġenerali, Dr. Peter Grech, kienet tgħid hekk:

“B’din id-domanda qegħdin nersqu fuq is-sigriet professjonali issa.”

L-Onor. Jason Azzopardi reġa’ qal hekk:

“Jiġifieri, sa Marzu 2013, il-Gvern, li jien allura kont nagħmel parti minnu jien meta kont responsabbli mid-Dipartiment tal-Art, tiftakar jekk qattx jiena kellimtek dwar xi possibilità?”

L-Avukat Ġenerali, Dr. Peter Grech, irrisponda hekk:

“Din iddaħħalni fi kwestjoni ta’ problema ta’ sigriet professjonali.”

L-Onor. Jason Azzopardi reġa’ staqsa:

“Allavolja jien, bħala ex-klijent, qed neżentak mis-sigriet, qed tħoss li għadek marbut?”

L-Avukat Ġenerali, Dr. Peter Grech, irrisponda hekk:
“Jien ma kontx l-avukat tiegħek personali, imma tal-Gvern.”

Il-kwestjoni kollha hija jekk l-Avukat Ġenerali huwiex eżentat mis-sigriet professjonali, jew jistax jiġi eżentat mis-sigriet professjonali minn Membru Parlamentari li, f’perijodu qabel l-istess seduta tal-bieraħ, kien ukoll membru tal-Eżekuttiv, membru fil-Kabinett tal-Gvern preċedenti.  Id-diskussjoni qamet ukoll dwar min jista’ jeżenta lill-Avukat Ġenerali mis-sigriet professjonali biex jirrispondi għal ċerti domandi li, mhux biss ikopru interpretazzjoni ta’ xi dokument, imma jkopru wkoll min kienet il-persuna li setgħet talbet parir, il-kontenut tal-parir, jekk irrifjutax li jagħti dak il-parir, jekk il-parir tahx, eċċ., u nikkwota dak li qal l-Avukat Ġenerali, Dr. Peter Grech, waqt l-istess laqgħa:

“Is-sigriet professjonali jkopri mhux biss il-kontenut tal-parir, imma anke jekk tajtx parir.  Jiġifieri jekk se jibdew isiru dan it-tip ta’ domandi, se tpoġġuni f’pożizzjoni skomda ħafna mas-sigriet professjonali.”

Hawnhekk iċ-Chairman informa lill-Kumitat li, fiċ-ċirkostanzi, kellu jintalab ruling mingħand l-iSpeaker.

F’dan id-dibattitu dwar il-kwestjoni tas-sigriet professjonali, più o meno, ħadu sehem attivament il-Membri tal-istess Kumitat dwar il-Kontijiet Pubbliċi: l-Onor. Edward Zammit Lewis, l-Onor. Jason Azzopardi, kif ukoll Membri oħra, fosthom l-Onor. Justyne Caruana.  Fil-fatt, f’mument minnhom, meta kienet qed issir osservazzjoni dwar din il-kwestjoni, is-Segretarju Parlamentari Michael Farrugia qal:

“Jien, min-naħa tiegħi, m’għandi ebda problema li jkun hemm ... imma napprezza wkoll il-pożizzjoni li ħa l-Onor. Zammit Lewis.  Min-naħa l-oħra, jien nista’ nagħmel dikjarazzjoni li ma tlabtx lill-Avukat Ġenerali jmur f’xi direzzjoni partikolari, imma li kien hemm talba min-naħa tad-Dipartiment biex jagħti l-pariri tiegħu dwar il-mistoqsijiet li fil-fatt kienu sarulu fuq iż-żewġ kawżi li kien hemm.  Min-naħa tiegħi, nista’ nagħmel dikjarazzjoni ċara, u jista’ jikkonferma l-Avukat Ġenerali, li fl-ebda ħin ma għedtlu: ‘Jien irrid immur f’dik id-direzzjoni.”

Għalkemm l-Avukat Ġenerali ġie msejjaħ bħala xhud quddiem il-Public Accounts Committee, wieħed irid jifhem u japprezza li l-Avukat Ġenerali huwa uffiċjal maħtur skont il-Kostituzzjoni ta’ Malta.  Proprju taħt artiklu 91, l-istess Kostituzzjoni tgħid hekk:

“(1) Għandu jkun hemm Avukat Ġenerali li l-kariga tiegħu tkun kariga pubblika u li jkun maħtur mill-President li għandu jaġixxi skont il-parir tal-Prim Ministru.

(2) Ħadd ma jkun kwalifikat li jkollu l-kariga ta’ Avukat Ġenerali jekk ma jkunx ikkwalifikat għal ħatra bħala mħallef tal-Qrati Superjuri.

(3) Fl-eżerċizzju tas-setgħat tiegħu biex jistitwixxi, jagħmel u jwaqqaf proċeduri kriminali ta’ kull setgħa oħra mogħtija lilu b’xi liġi f’termini li jawtorizzawh li jeżerċita dik is-setgħa fil-ġudizzju individwali tiegħu, l-Avukat Ġenerali ma jkunx suġġett għad-direzzjoni jew kontroll ta’ ebda persuna jew awtorità oħra.

(4) Bla ħsara għad-dispożizzjonijiet tas-subartikolu (5) ta’ dan l-artikolu, l-Avukat Ġenerali għandu jivvaka l-kariga tiegħu meta jagħlaq l-età ta’ ħamsa u sittin sena.”

L-Avukat Ġenerali għalhekk huwa l-persuna li jista’ jiġi mitlub mill-gvern tal-ġurnata biex jagħti direzzjonijiet u pariri, jiġi kkonsultat u jiġi mitlub mill-istess gvern biex jagħti anke briefing u ħsebijiet dwar liġijiet, emendi tal-liġijiet eċċ. Din hija funzjoni li l-Avukat Ġenerali jwettaq b’mod regolari mal-gvern tal-ġurnata.  Ikun hemm okkażjonijiet fejn jingħataw pariri u l-Gvern jieħu dawk il-pariri bħala l-klijent tiegħu, u jkun hemm okkażjonijiet fejn il-Gvern jista’ wkoll jiddeċiedi li ma jeħux dawk il-pariri.  Hawnhekk mhux qed nitkellmu biss dwar x’jista’ jitlob il-Gvern, għaliex l-amministrazzjoni tal-pajjiż hija waħda wiesgħa ħafna, b’ħafna awtoritajiet u dipartimenti tal-gvern li kollha b’xi mod jew ieħor ikunu qed jirrelataw mal-Uffiċċju tal-Avukat Ġenerali.

L-Avukat Ġenerali huwa marbut bis-sigriet professjonali u, biex huwa jinħall minnu, jrid ikun l-istess Gvern li jagħmel dikjarazzjoni biex iħollu minn dan is-sigriet professjonali sabiex ikun jista’ jagħti informazzjoni li tiġi mitluba minnu, bħal fil-każ li għandna quddiemna fejn saret domanda partikolari minn Membru tal-Kumitat dwar il-Kontijiet Pubbliċi fil-laqgħa tal-bieraħ tal-10 ta’ Marzu 2014.  Il-pożizzjoni parlamentari, u ċertament legali, hija – u dejjem hekk kienet – li, ladarba ma jkunx hemm dikjarazzjoni ta’ ħelsien mis-sigriet professjonali lill-istess Avukat Ġenerali, dan għandu jibqa’ bilfors marbut bis-sigriet professjonali.  Fil-House of Commons din il-pożizzjoni hija indikata bħala ‘a long-standing convention’.  Fil-fatt, f’paġna 447 tal-Erskine May Parliamentary Practice, 24th edition, insibu hekk:

“By long-standing convention observed by successive Governments, the fact of, and substance of advice from, the law officers of the Crown is not disclosed outside government.  This convention is referred to in paragraph 2.13 of the Ministerial Code.  The purpose of this convention is to enable the Government to obtain frank and full legal advice in confidence.  Therefore, the opinions of the law officers of the Crown, being confidential, are not usually laid before Parliament, cited in debate or provided in evidence before a select committee, and their production has frequently been refused; but if a Minister deems it expedient that such opinions should be made known for the information of the House, the Speaker has ruled that the orders of the House are in no way involved in the proceedings.”

Issa l-iSpeaker, jew iċ-Chairperson li jkun qed jippresjedi, f’dan il-każ iċ-Chairperson tal-Kumitat dwar il-Kontijiet Pubbliċi, ma jistax ikollu kontroll fuq l-ebda dokument li ma jkunx f’idejh, jew li ma jkunx b’xi mod ġie ppreżentat fil-Parlament.  Għaldaqstant, informazzjoni tista’ biss tiġi mitluba għax tkun tifforma parti minn dokumentazzjoni li l-Gvern ikun iddeċieda li jagħmilha pubblika billi jippreżentaha fuq il-Mejda tal-Kamra.  Fil-fatt, fl-Erskine May f’paġna 447, b’riferenza għas-seduta 780 tal-House of Commons tal-1968/69 (paġni 491 sa 493), jingħad li:

“Only when the Speaker himself has control of a document can he be involved in making it available to the House or a committee.”
Għalhekk il-pożizzjoni taċ-Chairman tal-Kumitat dwar il-Kontijiet Pubbliċi hija li domandi jistgħu jsiru biss fuq dokumenti li jinsabu quddiemu, jew li għandu kontroll fuqhom għaliex huma dokumentazzjoni parlamentari per konsegwenza ta’ deċiżjoni tal-Gvern tramite Ministru jew Segretarju Parlamentari li jpoġġiha fuq il-Mejda tal-Kamra.  Jekk il-Gvern ma jiddeċidix li jagħti l-awtorizzazzjoni lill-Avukat Ġenerali li jagħti informazzjoni fuq kwalunkwe dokument fejn seta’ inkiteb xi parir, jew fejn saret dikjarazzjoni fuq suġġett kif mitlub mill-istess Gvern, l-Avukat Ġenerali li jkun qed jittella’ bħala xhud ma jistax jagħti dik l-informazzjoni.

Din hija l-pożizzjoni li dejjem ġiet ritenuta fil-House of Commons bħala konvenzjoni parlamentari fir-rigward ta’ law officers’ opinion, u dwar ir-responsibility for the laying of documents.

Nagħmel riferenza għal okkażjoni partikolari meta kienet saret domanda parlamentari lill-Prim Ministru fil-House of Commons fis-17 ta’ Marzu 2003 dwar il-kwestjoni tal-intervent militari fl-Iraq, meta dakinhar il-Prim Ministru kien iddeċieda li jippreżenta fil-Parlament il-parir li kien tah l-istess Avukat Ġenerali fir-rigward tar-riżoluzzjonijiet li kienu adottati taħt Kapitlu VII taċ-Charter tan-Nazzjonijiet Uniti.  Dan huwa eżempju ta’ kif il-Gvern stess ikun qed jagħmel available dokument, anke jekk ikun dokument li jirrigwarda parir.  Ladarba dak il-parir isir pubbliku, ikunu jistgħu jsiru domandi dwaru lill-Avukat Ġenerali meta jkun imsejjaħ bħala xhud f’wieħed mis-select committees.

Fl-assenza ta’ dan kollu, l-Avukat Ġenerali ma jistax jiġi ordnat jirrispondi domandi li hu jkun qiegħed isib diffikultà jirrispondi minħabba s-sigriet professjonali, sakemm ma jkunx meħlus b’xi dokument li wieħed jista’ jagħmel riferenza għalih, jew inkella sakemm l-istess Gvern ma jawtorizzahx biex jirrispondi u allura jeħilsu mis-sigriet professjonali biex jirrispondi dawk id-domandi.

Din il-pożizzjoni legali hija fil-konfront tal-Avukat Ġenerali li, għalkemm jista’ jittella’ bħala xhud, mhuwiex xhud normali, imma huwa persuna b’kariga kostituzzjonali, u marbut kemm bil-Kostituzzjoni kif ukoll bl-Att dwar is-Sigriet Professjonali (Kap 377).  Skont l-artiklu 6B tal-istess Att, l-unika raġuni li għaliha xhud, f’dan il-każ avukat jew tabib, jista’ jiġi meħlus mis-sigriet professjonali hija meta l-persuna tiġi ordnata biex tagħmel dan minn Qorti jew competent authority, u nikkwota:

“6B. Bla ħsara għad-disposizzjonijiet tal-artikolu 642(1) tal-Kodiċi Kriminali, u tal-artikolu 588(1) tal-Kodiċi ta’ Organizzazzjoni u Proċedura Ċivili, persuna għandha tikxef informazzjoni li xort’oħra tkun koperta bis-segretezza professjonali meta tkun meħtieġa li tagħmel hekk:

(a) minn awtorità kompetenti biex tinforza l-liġi jew regolatorja li tkun qed tinvestiga reat kriminali jew ksur ta’ dmir;

(b) minn maġistrat fil-kawża għall-finijiet ta’ proċedimenti in genere; u

(ċ) minn qorti ta’ ġurisdizzjoni kriminali fil-kors ta’ prosekuzzjoni għal reat kriminali.”

Dan l-artiklu wkoll mhuwiex applikabbli għall-każ inkwestjoni meta l-uffiċjal imsemmi huwa l-Avukat Ġenerali.  Ċertament huwa diffiċli li timmaġina lill-Avukat Ġenerali li jkun qiegħed quddiem il-qorti li tkun qed tinvestiga offiża kriminali, jiġi mitlub jagħti l-informazzjoni fuq dak li b’mod professjonali jkun ottjena huwa stess.  Dawn huma eċċezzjonijiet li, kif jindika l-artikolu 2 tal-istess Kap 377, huma applikabbli primarjament għall-impjegati tal-Gvern, impjegati ta’ korpi kostitwiti, persuna li għalkemm mhijiex impjegat tal-Gvern jew ta’ korp kostitwit tagħmilha ta’ konsulent mal-Gvern, jew persuna li, għalkemm mhijiex uffiċjal, tkun qed tirrappreżenta lil xi korp kostitwit.  Dawn huma l-persuni li jistgħu jiġu meħlusa mis-sigriet professjonali biex jagħtu l-informazzjoni li jkollhom waqt li jkunu qed jagħtu x-xhieda tagħhom.

Jekk inħarsu lejn l-artiklu 3 ta’ Kapitlu 377, insibu dan li ġej:

“3 (1) Dawk il-persuni li, minħabba fl-istat, professjoni jew kariga tagħhom, jidħlu fl-ambitu tal-artikolu 257 tal-Kodiċi Kriminali, jinkludu dawn li ġejjin: membri ta’ professjoni regolata mill-Ordinanza dwar il-Professjoni Medika u l-Professjonijiet li għandhom x’jaqsmu magħha, avukati, nutara, prokuraturi legali, ħaddiema soċjali, psikologi, accountants, udituri, impjegati u uffiċjali ta’ istituzzjonijiet finanzjarji u ta’ kreditu, trustees, uffiċjali ta’ kumpannija nominee jew ta’ nominee liċenzjata, persuni li jkollhom liċenza biex jipprovdu servizzi ta’ investiment taħt l-Att dwar Servizzi ta’ Investimenti, stockbrokers li jkollhom liċenza taħt l-Att dwar is-Swieq Finanzjarji, assiguraturi, aġenti tal-assigurazzjoni, managers tal-assigurazzjoni, brokers fl-assigurazzjoni u sotto-aġenti fl-assigurazzjoni, uffiċjali u impjegati tal-Istat.”
Dan l-artiklu fl-ebda mument ma jagħmel riferenza għall-Uffiċċju tal-Avukat Ġenerali.

Għaldaqstant, is-Sedja tiddikjara li l-Avukat Ġenerali mhuwiex xhud normali, imma huwa xhud li huwa marbut bis-sigriet professjonali, u jista’ jiġi eżentat biss milli jirrispondi domandi li jaqgħu taħt is-sigriet professjonali mill-istess Gvern, għaliex il-Gvern huwa l-klijent kollettiv, biex ngħidu hekk, tal-istess Avukat Ġenerali.  Dan ifisser li, jekk l-Avukat Ġenerali jħoss li d-domandi li qed isirulu huma kwestjonijiet li jinkombu fuq is-sigriet professjonali, huwa jista’ minnufih, mingħajr ma jagħti ebda raġuni, jagħżel li ma jirrispondix dawk id-domandi minħabba li huwa marbut bis-sigriet professjonali.  Huwa l-Gvern biss li jista’, jew b’xi dokument jew b’dikjarazzjoni li jagħmel fil-konfront tal-istess Avukat Ġenerali, jagħtih il-fakultà biex jirrispondi dawk id-domandi u jagħti dik l-informazzjoni li tkun marbuta bis-sigriet professjonali.

Dan huwa ruling konklużiv fuq din il-materja.  Min-naħa l-oħra, għalkemm is-Sedja tifhem li jistgħu jqumu kwestjonijiet legali bħalma hija din il-kwestjoni dwar l-interpretazzjoni ta’ meta s-sigriet professjonali jista’ jinħall jew le fil-konfront tal-Avukat Ġenerali – dan huwa każ partikolari li probabbilment qatt ma nqala’ fl-istorja parlamentari nostrali – is-Sedja dejjem titlob il-bonsens tal-partijiet li, fejn kwestjoni tkun toħroġ ċara mil-liġi, bħalma joħroġ ċar li r-relazzjoni bejn l-Avukat Ġenerali u l-Gvern hija dejjem relazzjoni bejn il-gvern tal-ġurnata u l-istess Avukat Ġenerali, ma jkunx hemm għalfejn wieħed jidħol f’ħafna dibattitu inutli li jista’, b’xi mod, iżomm il-progress tal-istess xogħol tal-Kumitat dwar il-Kontijiet Pubbliċi.  Għalhekk is-Sedja tirrikkmanda li kull Membru tal-Kumitat dwar il-Kontijiet Pubbliċi jkompli jikkopera kemm jista’ jkun maċ-Chairperson biex ix-xogħol jibqa’ miexi mingħajr aktar ostakoli.”

Jien naħseb li r-ruling huwa ċar, fis-sens li qed jgħid li peress li l-Avukat Ġenerali (AĠ) huwa marbut bis-sigriet professjonali, jista’ biss jixhed jekk jagħtih permess il-Gvern.  Allura l-kwestjoni hija jekk il-Gvern hux se jagħti permess lill-AĠ biex ikun jista’ jirrispondi u jixhed dwar id-domandi li saru.

ONOR. OWEN BONNICI:  Mr Chairman, ir-ruling ma jgħidx eżattament hekk, imma jgħid li l-AĠ jista’ jitla’ hawnhekk u jiġi mistoqsi, imbagħad sta għall-Gvern li, bil-miktub jew bil-fomm, jagħtih il-poter li jwieġeb domanda b’domanda, jiġifieri on a question by question basis.  Jien naħseb li l-AĠ għandu jitla’ xorta waħda hawnhekk, però jien nappella, bħalma għamel l-iSpeaker, għall-bonsens.  Domandi li jkunu evidenti li qed jinkombu fuq is-sigriet professjonali ...  Jien naħseb li għandu jiġi minna stess li ma npoġġux lill-AĠ f’sitwazzjoni imbarazzanti, u m’għandhiex tittieħed bħala regola li mbagħad naraw jekk il-Gvern hux se jilliberah mis-sigriet jew le.  Jien naħseb li għandha tkun fil-bonsens tal-Membri kollha li d-domandi li jsiru jkunu dwar il-fatti.  L-aħħar darba ftehemna li se nistaqsuh – jiena ma kontx hawnhekk għax kont fil-Kamra – dwar il-professjoni legali, dwar id-differenza bejn kawża u kawża oħra, u punti legali oħra.  Dwar dan, l-AĠ jista’ jixhed kemm hemm bżonn, u jien mingħalija li fuq dawn il-punti kellu jixhed; però imbagħad daħlu kwestjonijiet ta’ “x’qallek” u “għedtlekx hekk” u affarijiet simili.  Jien naħseb li trid tiġi minna stess li nużaw il-bonsens u noqogħdu attenti fid-domandi li nistaqsu.  

THE CHAIRMAN:  Onor. Bonnici, ma naħsibx li hemm diverġenza dwar dak li qed tgħid.  Jien fhimt ir-ruling fis-sens li l-Kumitat għandu dritt itella’ lill-AĠ jixhed u, jekk hu jħoss li d-domanda li saret tmur kontra l-obbligi tiegħu taħt is-sigriet professjonali, allura hu jiddikjara li ma jistax jirrispondi jekk mhux maħlul, u l-Gvern at that point jiddeċiedi jekk iħollux jew le.  

ONOR. OWEN BONNICI:  Imma jien nappella lill-Membri biex, jekk jista’ jkun, ma mmorrux ...

THE CHAIRMAN:  Jiena naturalment nappella għall-bonsens fil-mod kif ...

ONOR. OWEN BONNICI:  Sur President, nispjega din u nieqaf.  Jien qed ngħid li għandna nużaw il-bonsens, għax jiena nista’ noqgħod intella’ lill-AĠ u nistaqsih x’kien qallu l-ex Prim Ministru Eddie Fenech Adami f’dak it-tali żmien, u ngħidlu li qed nilliberah mis-sigriet professjonali.  Nista’ noqgħod nagħmel hekk, imma ma naħsibx li għandna nagħmlu dan it-tip ta’ preċedenti.  Jiġifieri rridu noqogħdu ftit attenti – u m’iniex qed nirreferi biss għal dan il-każ – u naraw li ċerti domani ma jsirux.  Nistgħu nistaqsuh dwar il-pożizzjoni legali, dwar il-punti tekniċi x’inhuma u x’mhumiex.  Is-sigriet professjonali qiegħed hemmhekk għal xi ħaġa, u għandna nirrispettawh, kemm għal dak li kien jingħad lill-AĠ meta kien jagħti pariri lill-Gvern preċedenti, kif ukoll lill-Gvern preżenti.  Huwa veru li l-Gvern preżenti jista’ jeżenta lill-AĠ li jgħid dak li huwa kien jgħid lill-membri ta’ gvernijiet preċedenti, però jien naħseb li lanqas dan m’għandu jkun.  Nerġa’ nappella biex nużaw il-bonsens biex ma jkollniex problemi.

THE CHAIRMAN:  Jien m’għandix problema li nappella għall-bonsens tal-Membri tal-Kumitat.  Kulma kienu laħqu saru lill-AĠ kienu biss żewġ domandi, li waħda minnhom kienet jekk kienx ta parir qabel Marzu 2013, fejn ukoll ħass li ma setax jirrispondi.  Filwaqt li kien korrett li jgħid li ma setax jirrispondi, jien ma naħsibx li kien irresponsabbli li wieħed jistaqsih jekk tax parir jew le.  Kif jingħad fir-ruling, is-sigriet professjonali qiegħed hemm biex l-AĠ ikun jista’ jagħti l-ħsieb liberu tiegħu lill-Gvern, imbagħad il-Gvern jiddeċiedi x’jagħmel, u allura rridu noqogħdu attenti li ma nabbużawx minn dik is-sitwazzjoni.  Jekk issir domanda li jista’ jkun hemm nuqqas ta’ qbil fuqha, id-dritt huwa dejjem fuq in-naħa tal-Gvern li jgħidlu li ma jħossx li għandu jħollu mis-sigriet professjonali, u m’għandux għalfejn joqgħod jispjega għalfejn mhux qed iħollu.

ONOR. OWEN BONNICI:  Mr Chairman, ta’ min wieħed jispjega, anke għall-benefiċċju ta’ min qed isegwi, li jekk inti ma tħallix il-libertà fil-klijent li jiftaħ qalbu – biex nuża din il-kelma popolari – mal-avukat tiegħu, u li l-avukat jitkellem bi frankezza, u li jrid joqgħod attent li ma jmurx xi darba, gvern ieħor jgħidlu li jista’ jixhed fuq xi ħaġa li jkun qal lil gvern bi tmexxija ta’ partit oppost ...  Naħseb li dan li qed ngħid jagħmel ħafna sens, u ma naħsibx li għandna jkollna diffikultà.

THE CHAIRMAN:  Nistgħu nipproċedu billi ngħaddu għat-tieni item tal-aġenda.

EŻAMINAZZJONI TAL-KUNTRATT IFFIRMAT BEJN IL-KUMMISSARJU TAL-ARTIJIET U L-MALTA SHIPBUILDING DATAT 20 TA’ AWWISSU 1979, U EŻAMINAZZJONI TAL-KUNTRATT IFFIRMAT BEJN IL-MALTA SHIPBUILDING U L-MALTA LABOUR PARTY FIT-22 TA’ AWWISSU 1979. (KONT.)


THE CHAIRMAN:  Is-Segretarja qiegħda tgħidli li l-ewwel fl-ordni ta’ kif bagħatna għax-xhieda hemm l-AĠ li, milli qiegħed ninnota, ma jinsabx preżenti, u għalhekk ikollna nitolbu li jerġa’ jitla’ fil-laqgħa li jmiss.  Ma jidhirlix li bagħat jgħidilna r-raġuni għalfejn mhuwiex qiegħed hawnhekk, u allura forsi tajjeb tinġibidlu ftit l-attenzjoni.  Meta kellna Direttur Ġenerali li m’attendiex, għalkemm kellu raġunijiet validi – forsi dakinhar kien pjuttost żball tas-segretarja tiegħu li bagħtitilna l-email – ħadniha ftit iktar bi kbira, però lill-AG nitolbuh ukoll jirrispetta lill-Kumitat meta dan jitolbu jitla’ jixhed quddiemu.  

Insejħu issa lis-Sur Iman Schembri.

Is-Sur Iman Schembri ħa postu madwar il-Mejda.

THE CHAIRMAN:  Sur Schembri, nirringrazzjawk talli lqajt l-istedina tagħna u ġejt f’dan il-Kumitat.  Nitolbok tintroduċi ruħek u tgħidilna l-perijodu li inti fih kont responsabbli mid-Dipartiment tal-Art, u l-kariga li okkupajt.

IS-SUR IMAN SCHEMBRI (Ex-Direttur Ġenerali, Government Property Department):  Jiena kont Direttur Ġenerali tal-Government Property Department (GPD) minn Jannar 2011 sal-5 ta’ Novembru 2013.  Kont ukoll Kummissarju tal-Art minn Jannar 2013 sa meta effettivament ġejt irrilaxxat mill-kariga.   

THE CHAIRMAN:  Jekk qed nifhem sew, inti kont responsabbli fil-perijodu meta d-Dipartiment kien ħa d-deċiżjoni li jibda l-proċeduri fil-qrati wara li kien hemm proċess ta’ notifikazzjoni lill-Malta Labour Party (MLP) fuq l-istat tal-proprjetajiet.  Tista’ tgħidilna x’tiftakar li mmotiva lid-Dipartiment biex jieħu tali deċiżjoni?

IS-SUR IMAN SCHEMBRI:  Dak iż-żmien kont għadni m’iniex Direttur Ġenerali, għax dan fil-fatt – almenu kif jirriżulta mill-file – sar fl-2009.  L-ewwel darba li jien sirt naf b’dan il-każ kien lejn il-bidu ta’ April 2013 – ftit ġranet wara l-Elezzjoni Ġenerali – meta l-avukat ġibditli l-attenzjoni li l-każ kien reġa’ wasal biex jinstema’ quddiem il-ġudikant, u allura ridna nieħdu pożizzjoni.  Jiena fhimt li dan il-każ kien wieħed partikolari u kumpless, għax il-kawża kienet kontra l-Partit Laburista (PL) li issa kien il-partit fil-gvern, u għalhekk tlabt għad-direzzjoni.  Meta tkun kap ta’ dipartiment, ħafna drabi titlob direzzjoni mingħand il-Ministru jew is-Segretarju Parlamentari tiegħek, u anke jien f’dan il-każ tlabt id-direzzjoni ta’ kif se nipproċedu.  Wara li tkellimna, s-Segretarju Parlamentari kien qalli li kien hemm lok ta’ diskussjoni ta’ kif nistgħu nittransiġu, għax seta’ kien hemm ċirkostanzi fejn kien ikun jaqbel għat-tnejn li l-każ jiġi tranżatt, u qalli biex nitlob il-parir tal-AĠ.  Fil-frattemp, konna ltqajna fl-uffiċċju tas-Segretarju Parlamentari mal-avukat tal-PL, li kien Dott. Pawlu Lia, u ma’ xi uffiċjali għolja tal-PL, fejn poġġejna l-argumenti tagħna fuq il-mejda.  

ONOR. CLAUDIO GRECH:  Meta kien dan?

IS-SUR IMAN SCHEMBRI:  Ftit wara April 2013.  Niftakar ukoll li, ftit xhur wara, fil-fatt f’Ġunju, il-każ kien reġa’ tela’ biex jinstema’, u aħna konna għadna għaddejjin bid-diskussjonijiet, u anke konna qegħdin nifformulaw memorandum flimkien ma’ Dott. Victoria Buttigieg mill-Uffiċċju tal-AĠ.  Jien qatt ma kellimt lill-AĠ fuq dan il-każ;  kont mort darba fl-Uffiċċju tal-AĠ, tkellimna, imbagħad jidhirli li kienet kompliet l-avukata fuq il-binarji li konna ftehemna dwarhom.  Fil-frattemp imbagħad, waslet l-ittra formali bil-pożizzjoni tal-PL fejn kienu qegħdin jgħidulna li ma jaqblux li aħna neħdulhom il-post lura għax kien fi stat dilapidat, u qalu wkoll li, jekk il-Qorti taqta’ l-kawża kontrihom, kien hemm klawsola fil-kuntratt tat-trasferiment tal-Marsa Shipbuilding li kien jgħid li, jekk għal kwalunkwe raġuni xi dritt mill-proprjetà li jkunu akkwistaw jintilef, allura kellhom id-dritt li jerġgħu jieħdu l-proprjetà lura.  Wieħed irid iżomm ukoll quddiem għajnejh li f’Mejju l-Gvern kien ħareġ an international expression of interest li kienet tinkludi l-post li aħna konna qegħdin nitkellmu dwaru, jiġifieri li kien jagħmel parti mill-Marsa Shipbuilding.  Din kienet an international expression of interest li applikaw għaliha numru ta’ bidders, u naħseb li allura kien hemm lok fejn wieħed jipprova jasal għal ftehim.  In the meantime, f’Ġunju erġajna pposponejna l-kawża, u fil-frattemp akkwistajna l-memorandum mingħand l-AĠ, li għalkemm ma kienx parir, kien jgħid kif ġraw l-affarijiet b’mod kronoloġiku, u kien jgħid ukoll li, jekk il-Gvern jirbaħ il-kawża, kien hemm ċans li l-proprjetà fil-Marsa titteħidlu lura bil-konsegwenzi kollha marbutin magħha.  Però imbagħad kien hemm ukoll rakkomandazzjoni min-naħa tal-AĠ – u din qiegħda miktuba fil-file – li, f’każ li jkun hemm bażi ta’ ftehim u l-partijiet jiddeċiedu li jwaqqgħu l-kawża kontra xulxin, kien hemm lok fejn xi klawsoli setgħu jiġu revisited għax kienu qegħdin ixekklu l-użu.  Waħda  minnhom kienet il-klawsola fejn tgħid li l-Marsa Shipbuilding trid, safejn jista’ ikun, tintuża għall-welfare tal-ħaddiema, li kellha taqgħa, u l-oħra kienet li l-użu tal-Marsa Shipbuilding kellha tkun għall-espansjoni tal-kumpanija tal-Marsa Shipbuilding.  

Fil-frattemp, fid-29 ta’ Ottubru, meta konna fi stadju avvanzat u nafu fejn konna sejrin, reġgħet waslet il-kawża, u l-avukat, Dott. Muscat, qaltli li ma setgħetx terġa’ tmur quddiem il-ġudikant u tgħidlu biex jipposponuha għax ma kienx se jieħu pjaċir.  Jien erġajt tlabt pożizzjoni, u d-direzzjoni kienet li, f’dak l-istadju, la konna wasalna daqshekk għal ftehim, il-kawża taqa’.  Three working days wara ...

ONOR. CLAUDIO GRECH:  Id-direzzjoni ta’ min?

IS-SUR IMAN SCHEMBRI:  Tas-Segretarju Parlamentari.  Jien spjegajtlu l-affarijiet kif kienu, u spjegajtlu x’kien jgħid il-memorandum tal-AĠ u anke l-konklużjoni tiegħu u, fid-dawl tal-fatti, ftehemna li kelli ngħid lill-AĠ biex iwaqqa’ il-kawża.  Three working days wara jien irċevejt ittra li kienet tgħidli li jien ma kontx għadni Direttur Ġenerali, u li l-kariga tiegħi ġiet mimlija minn xi ħaddieħor.  Jien imbagħad tlift il-viżibilità ta’ kollox, għax probabbli kieku kont nagħmel lista ta’ wara biex nikkonkludi  b’mod formali.

THE CHAIRMAN:  Jiġifieri inti ma kontx hemmhekk biex imbagħad tassigura li dawn il-klawsoli li kellhom jiġu emendati ...

IS-SUR IMAN SCHEMBRI:  Le, però d-deċiżjoni jiena għamiltha minuted “on the direction received”, jew xi ħaġa simili.  Fid-29 ta’ Ottubru, kont għadni Direttur Ġenerali, però imbagħad ma kontx hemmhekk to wrap it up.  Forsi jkun hawn min jgħidli li bħal din il-kawża d-Dipartiment għandu madwar 400 – meta ġieli konna nagħmlu stock-take jidhirli li daqshekk konna nsibu – li minnhom hemm dawk li jammontaw għal eluf kbar ta’ liri, u oħrajn li jiswew inqas.  Jiena mbagħad tlift il-viżibilità għax tibda taħseb biex tippakkja u titlaq.  Dik hi l-verità.  (Interruzzjonijiet) Kelli kamra mimlija files, u bdejt nipprova nagħlaqhom bl-aħjar mod li stajt ħalli ma nħallix ħafna issues miftuħin.  

THE CHAIRMAN:  L-Onor. Claudio Grech.

ONOR. CLAUDIO GRECH:  Sur Schembri, jiena naħseb li inti rajt ir-rapport datat Marzu 2014 li għamel l-Awditur Ġenerali fuq talba tal-Kumitat.  Aħna konna tlabnih biex jispjegalna s-sekwenza ta’ kif ittieħdet id-deċiżjoni.  Il-gap li kien hawn hawnhekk kien li, fid-29 ta’ Ottubru, kien hemm email mingħandek lil Dott. Michaela Muscat fejn inti għedtilha hekk:

“Michaela, in accordance with the direction received, it is not the intention of Government to pursue the case further as there are ongoing negotiations with the Department to arrive to an amicable solution for the benefit of both parties.  Iman.”

ONOR. CLAUDIO GRECH:  Inti għedtilna li dik id-direzzjoni ħadtha verbalment mingħand is-Segretarju Parlamentari fl-Uffiċċju tal-Prim Ministru, hux hekk?  

IS-SUR IMAN SCHEMBRI:  Hekk hu.

ONOR. CLAUDIO GRECH:  Inti semmejt numru ta’ kawżi oħrajn: ġieli kellek każijiet oħrajn fejn kellek din it-tip ta’ direzzjoni, jiġifieri fejn ikollok a political direction fejn tiġi mitlub iċċedi kawża?

IS-SUR IMAN SCHEMBRI:  Fit-terminu tiegħi ta’ Kummissarju, li kien pjuttost limitat – għax dawn kienu iktar ukoll minn kompitu tal-Kummissarju li ma kienx id-Direttur Ġenerali – kelli tar-Ricasoli Film Facilities, fejn ukoll kien hemm talba biex ikun hemm xi tip ta’ agreement, u konna anke ġibna parir tal-AĠ, u kont ukoll ħadt direzzjoni politika.  Ma niftakarx li kien hemm aktar.

ONOR. CLAUDIO GRECH:  U kienet normali li deċiżjoni bħal din ma titteħidx bil-miktub?  Kif għedt inti, hemm kawżi u hemm kawżi, u din żgur li għandha portata kbira.

IS-SUR IMAN SCHEMBRI:  Wieħed irid iżomm quddiem għajnejh il-kronoloġija ta’ kif saru l-affarijiet.  Li kieku jien bqajt hemmhekk, u mhux three working days wara jiena rċevejt l-istruzzjonijiet biex immur xi mkien ieħor, probabbli I would have wrapped it up, kont nikteb lill-Ministru b’mod formali u ngħidlu kif ġraw l-affarijiet, u nagħtih ir-rakkomandazzjonijiet tiegħi, u hu kien jgħidli liema option għandi nagħżel, u skont ma kien jgħidli kont nagħmel.

ONOR. CLAUDIO GRECH:  Fair enough.  

THE CHAIRMAN:  Nieħdu ftit dan il-każ partikolari.  Inti ltqajt mal-każ partikolari l-ewwel darba meta din l-avukata rreferiet lilek?  Jiġifieri, qabel ma kontx konxju li kien hemm dan il-każ għaddej?  Ma ngħatajtx handover dwar dan il-każ mid-Direttur Ġenerali preċedenti?

IS-SUR IMAN SCHEMBRI:  Le.

THE CHAIRMAN:  Kif għedt tajjeb int, dan il-każ kellu partikolarità fih li ovvjament, mal-bidla tal-gvern, il-parti kontra min kien qed isir il-każ spiċċat il-parti li qed tirrappreżenta l-gvern fuq in-naħa l-oħra.  Ma taħsibx li l-fatt li d-Dipartiment ħa tali deċiżjoni li jirreferi lill-Ministru dwar x’jagħmel dwar każ li fih huwa parti sofferent, xi ftit jew wisq qed tmur kontra l-interess nazzjonali nnifsu, fis-sens li l-persuna li ħadet id-deċiżjoni issa m’għadhiex imparzjali f’din il-kwestjoni?  

IS-SUR IMAN SCHEMBRI:  Naħseb li wieħed irid iżomm f’moħħu l-persuna ...

THE CHAIRMAN:  L-Onor. Charles Mangion, on a point of order.

ONOR. CHARLES MANGION:  Mr Chairman, din hija mistoqsija suġġettiva; ma jistax jagħmel ġudizzju fuq persuna dwar jekk għandux kunflitt, jew jekk tmurx kontra l-interess pubbliku.  Se mai, il-mistoqsija tiġi magħmula lill-Ministru mhux tistaqsiha lil terza persuna biex tgħidilna x’kienet jew ma kenitx qed taħseb!  Jekk se nibdew nidħlu f’dawn l-affarijiet, allura anke jien nibda nqanqal.  Pereżempju, il-Ministru, fil-kwalità tiegħu bħala Ministru, fl-opinjoni tiegħek jista’ jagħti direzzjoni ta’ policy?

IS-SUR IMAN SCHEMBRI:  Kontinwament nagħmluha.

THE CHAIRMAN:  Però suppost issir bil-miktub.

ONOR. CHARLES MANGION:  Imma jista’ jagħti d-direzzjoni.
IS-SUR IMAN SCHEMBRI:  Iva.  Biex niġi għad-domanda tiegħek, Mr Chairman, wieħed irid iżomm f’moħħu li l-Gvern il-ġdid kien qed jagħmel enfasi kbira fuq il-blue economy, integrated marketing strategy.  Kull meta jkun se jsir xi proġett nazzjonali jew ta’ importanza nazzjonali kien jitlobna nagħmlu l-pjanti, u dak kien wieħed minnhom, jiġifieri hemmhekk kien eyed bħala prime site sabiex jiġi promoted dan il-kunċett.  Jien kont nistaqsi kif qed nagħmlu dan l-enfasi kollu fuq il-blue economy u fuq l-integrated marine structural policy, u konna qegħdin niġu mitlubin nagħmlu pjanti u ngħidu l-area tal-gvern eżatt fejn hi, u dak li mhux meħud mill-Gvern, u dak li hu mikri għand third parties, meta din l-istess area qiegħda f’kawża.  U din kienet waħda mir-raġunijiet li nstigatni biex immur għand il-Ministru għad-direzzjoni.  Però, iktar minn hekk, kellna wkoll kawża kontra partit li kien fil-gvern, u allura dawn iż-żewġ raġunijiet, abbinati flimkien bl-istess weight, ħassejt li kelli mmur għand il-Ministru.   

THE CHAIRMAN:  Jiena nifhem l-oġġezzjoni li qajjem l-Onor. Mangion, għalkemm ma naħsibx li l-fatt li Ministru  jista’ jagħti direzzjoni jfisser li jista’ jagħmel li jrid.  Id-direzzjoni tista’ tkun questionable, mhux sempliċement li għax ta direzzjoni, neċessarjament hija tajba.  Joħroġ biċ-ċar però li l-Ministru qatt ma ta ...  (Interruzzjonijiet)  Onor. Mangion, imbagħad nagħtik ċans tagħmel id-domandi.  Skont l-Interpretation Act, meta tingħata direzzjoni ta’ dan it-tip, trid toħroġ bil-miktub.  Lilek il-Ministru qatt ma kitiblek bil-miktub skont l-Interpretation Act?

IS-SUR IMAN SCHEMBRI:  Jekk m’iniex sejjer żball, l-aħħar darba kien hemm riferenza għall-Interpretation Act, u jiena fhimt li għandi jkolli direzzjoni bil-miktub; jekk il-Ministru jagħtihieli a volontà tiegħu neħodha, imma jekk le, kelli nitlobha bil-miktub jekk ma naqbilx magħha.  Fiċ-ċirkostanzi ta’ din il-kawża, mill-importanza li kien qed jagħti l-gvern il-ġdid fuq il-blue economy, fid-dawl tal-international expression of interest li ħareġ proprju fuq dik is-site, u bl-implikazzjonijiet u r-riperkussjonijiet li seta’ kien se jkun hemm jekk nirbħu l-kawża, jien ħassejt li ma kellix inkun kontra dik id-deċiżjoni, u allura ma ħassejtx il-ħtieġa li nitlobha bil-miktub.  Ovvjament, lis-Segretarju Parlamentari, lill-Head of Secretariat tiegħu, u lid-Direttur Ġenerali li hemm bħalissa, ikkupjajthom meta jien tajt l-ordni lill-avukat.  Fil-fatt, aħna l-erbgħa konna nkunu preżenti waqt il-management meetings li konna nagħmlu from time to time.  Jiġifieri implicitly kont qed ngħidlu li jien segwejt id-direzzjoni tiegħu.

THE CHAIRMAN:  L-Onor. Charles Mangion.

ONOR. CHARLES MANGION:  Hawnhekk daħal il-punt kemm tal-irwol tas-civil servant, li l-obbligu tiegħu huwa li jimplimenta l-policy tal-Gvern, kif ukoll l-obbligu u r-responsabilità tal-Ministru li jagħti direzzjoni.  Jekk fhimtek sew, Sur Schembri, inti għedt li kellek diskussjoni mal-Ministru fuq il-każ, hux hekk?

IS-SUR IMAN SCHEMBRI:  Iva.

ONOR. CHARLES MANGION:  Tlabt ukoll il-parir tal-AĠ u ħassejt ir-responsabilità bħala Direttur Ġenerali – u nieħu gost li jkun hemm nies li jieħdu r-responsabilità u ma jiddejqux jgħidu li jagħmlu hekk – li għandek tirrikkmanda li l-każ jiġi ċedut, jew jiġi tranżatt b’xi mod jew ieħor.

IS-SUR IMAN SCHEMBRI:  Id-direzzjoni kienet biex naraw hemmx bażi biex nittranżaltaw.  Naħseb li kieku kelli ż-żmien u l-kronoloġija, u l-affarijiet ma kenux kif kienu, naħseb li kont nasal biex nikkonkludi f’dak is-sens, li hemm dawk l-options, u li r-recommended option biex innaqqsu l-exposure tal-Gvern tista’ tkun ftit aħjar.  Kont nagħtih it-tliet options, u nħalli lilu jagħżel.

ONOR. CHARLES MANGION:  Inti kont qed tgħid li din id-deċiżjoni ittieħdet fid-dawl ta’ żewġ affarijiet, li l-klawsola ta’ qabel tal-aħħar tal-kuntratt tal-1979 kienet tgħid hekk:  

“F’każ li jiġi miċħud bi kwalunkwe mod kull jew kwalunkwe dritt li jakkwista l-partit mingħand il-kumpanija permezz tal-Att tal-lum tan-Nutar Dr. Alexander Joseph Sciberras Trigona, u dan minħabba f’xoljiment parzjali jew assolut, legali jew fil-fatt, ta’ dan il-kuntratt, u dan għal raġunijiet mhux dovuti għall-volontà tal-partit, il-partit jirriżerva d-dritt li jxolji ipso jure assolutament kwalunkwe jew kull dritt li l-kumpanija in forza ta’ dan l-att, u l-att u l-benefikati kollha li jkun hemm jirrivertu għand il-partit.”

Allura kien hemm żewġ fatturi, waħda li x-xoljiment seta’ jxolji wkoll il-kuntratt ta’ akkwist tax-Shipbuilding, u l-Freedom Press terġa’ tiġi lura għand il-partit ...  Dan, fl-opinjoni tiegħek, kien imur kontra l-policy leġittima tal-Gvern tal-blue economy li dik l-area jiżviluppaha bħala maritime hub.  Jiġifieri, l-Gvern kellu policy dettata,  b’mandat assolut li jimplimentaha, u inti ħassejt illi kieku kien hemm l-enforcement tax-xoljiment ta’ St. Andrew’s u l-art terġa’ tmur lura għand il-partit, il-politika tal-Gvern ma tkunx tista’ tiġi implimentata, anzi kienet tiġi mxekkla.

IS-SUR IMAN SCHEMBRI:  Kważi kważi qed nikkwota mill-memorandum li kitbet l-Av. Buttigieg, Senior Council tal-AĠ, li qiegħed tgħid hekk ukoll.  Dik kienet il-konklużjoni li wasalna għaliha. 

ONOR. CHARLES MANGION:  Jiġifieri, bażikament, il-konklużjoni ssegwi li l-fatt li l-Gvern bħala kompromess biex jittransiġi l-kawża, kważi l-unika triq li kien baqa’ kienet li jċedi l-kawża fil-Qorti, biex il-politika tiegħu ta’ blue economy tibqa’ miexja ‘l quddiem u ma tiġix imxekkla.

IS-SUR IMAN SCHEMBRI:  Hekk hu.  Però imbagħad kont inkun irrid nimplimenta r-rakkomandazzjoni l-oħra tal-AĠ fejn dik il-klawsola li tgħid li x-Shipbuilding irid jintuża għall-welfare tal-ħaddiema ...

ONOR. CHARLES MANGION:  ... tiġi parti mit-transaction biex titneħħa wkoll.

THE CHAIRMAN:  Imma m’intix konxju jekk ġratx jew le.  Jiġifieri, dik hija xi ħaġa li rridu niskopru.  L-Onor. Claudio Grech.

ONOR. CLAUDIO GRECH:  Meta kienet waslet it-tranżazzjoni, kont ordnajt xi forma ta’ valuation tad-daqs, jiġifieri x’jiswew u ma jiswewx, biex forsi tkun tista’ tgħid li d-deċiżjoni kienet qed tittieħed fuq il-merti tal-valuri tal-proprjetà?

IS-SUR IMAN SCHEMBRI:  Valuation formali m’ordnajtx, però tkellimt ma’ xi periti u l-impressjoni li tawni kienet li, minħabba l-pożizzjoni strateġika u unika tal-Marsa Shipbuilding, jista’ ikun li kellha valur iktar miż-żewġ proprjetajiet.  Forsi, fl-istadju tal-expression of interest xi ħadd min-naħa tad-Dipartiment kien għamel valuation.

THE CHAIRMAN:  L-Onor. Jason Azzopardi.

ONOR. JASON AZZOPARDI:  Sur Schembri, korrett jekk ngħid li inti bdejt  bil-kariga ta’ Direttur Ġenerali fl-2011, responsabbli mill-GPD?

IS-SUR IMAN SCHEMBRI:  Iva.

ONOR. JASON AZZOPARDI:  Sakemm inti domt responsabbli mill-GPD, kont konxju ta’ kawżi li d-Dipartiment tal-Art fetaħ, jew li tkomplew għax kienu bdew qabel l-2011, mid-Dipartiment tal-Art kontra min, bħala inkwilini, ma kenux osservaw il-kundizzjonijiet tal-kirjiet tagħhom?  Minn dawk l-400 kawża li semmejt, ngħid sew li hemm uħud minnhom kawżi ta’ nuqqas ta’ osservazzjoni ta’ kundizzjonijiet – jew tal-kera jew tal-enfitewsi – li jew bdew fi żmienek, jew bdew qabel żmienek u tkomplew fi żmienek?  

IS-SUR IMAN SCHEMBRI:  Ma nistax niftakar xi kawża partikolari, però ma neskludix li bdew jew tkomplew xi kawżi għaliex xi waħda mill-kundizzjonijiet tal-enfitewsi ma tkunx inżammet, speċjalment dak li għandu x’jaqsam ma’ manteniment.  

ONOR. JASON AZZOPARDI:  Pereżempju, tiftakar il-każ tal-proprjetà ġewwa San Ġiljan, l-ex-Tigullio, fejn id-Dipartiment tal-Art beda proċeduri fil-Qorti minħabba li l-enfitewta ma kienx osserva l-kundizzjonijiet taċ-ċens – bħalissa m’iniex qed niftakar kienx enfitewsi jew kera – liema każ id-Dipartiment kien rebħu?  Mingħalija kienet responsabbli minnu l-Av. Josianne Azzopardi min-naħa tal-GPD.  

IS-SUR IMAN SCHEMBRI:  Dan il-każ ġie a konoxxenza tiegħi meta kien hemm ħsieb li dan jista’ jiġi esproprjat sabiex isir park pubbliku biex jitgawda minn nies, però ma dħaltx fil-mertu tal-kawża.

ONOR. JASON AZZOPARDI:  But are you aware li kien hemm kawża l-Qorti min-naħa tad-Dipartiment minħabba nuqqas ta’ osservazzjoni?  

IS-SUR IMAN SCHEMBRI:  M’iniex aware; però, jekk kien hemm, rebaħha d-Dipartiment?  Għax, jekk m’iniex sejjer żball, aħna konna qegħdin nippruvaw nesproprjaw.

ONOR. JASON AZZOPARDI:  Ma tiftakarx li d-Dipartiment kien rebaħ il-kawża?

IS-SUR IMAN SCHEMBRI:  Hands on heart ma niftakarx.

ONOR. JASON AZZOPARDI:  Ħalli nfakkrek f’każ ieħor, ir-Rinella Film Studios.  Dan il-każ beda qabel żmienek, però ġie kkonfermat mill-appell fi żmienek.  Tikkonferma?

IS-SUR IMAN SCHEMBRI:  Iva.

ONOR. JASON AZZOPARDI:  Ngħid sew li d-Dipartiment f’dak il-każ rebaħ it-talba, sija għall-ħlas ta’ arretrati li kienu, jekk niftakar tajjeb, six figure sums ...?

IS-SUR IMAN SCHEMBRI:  Iva, dak qatt ma kien ħallas ċens wieħed minn mindu ngħata l-fakultà.

ONOR. JASON AZZOPARDI:  Tiftakar li d-Dipartiment f’dak il-każ ingħata direzzjoni biex jitlob kemm għall-ħlas tal-arretrati, kif ukoll għax-xoljiment tal-enfitewsi, u li ż-żewġ talbiet ġew milqugħa mill-Qorti?

IS-SUR IMAN SCHEMBRI:  Iva, rbaħnihom.

ONOR. JASON AZZOPARDI:  Ara jekk tiftakarx ukoll każ li qed jiġini f’rasi bħalissa ta’ post f’Old Theatre Street, Valletta, fejn matul it-tenure tiegħek ittieħdu proċeduri u twaqqfet il-kera ta’ ħanut li, minn xhieda li saret fil-Qorti fi proċedura kriminali ta’ xi ħadd, irriżulta li l-inkwilin f’dak il-post kien qiegħed jagħmel sullokazzjoni illegali.  Tikkonferma dan?

IS-SUR IMAN SCHEMBRI:  Iva.

ONOR. JASON AZZOPARDI:  Mela huwa stabbilit li kien hemm każi fejn id-Dipartiment – u allaħares ma kienx hekk – kien jieħu passi għax l-inkwilin jew l-enfitewta ma mexiex ma’ dak li kellu jimxi miegħu.  Naqblu?

IS-SUR IMAN SCHEMBRI:  Hekk hu.

ONOR. JASON AZZOPARDI:  Inti wkoll konxju tal-fatt li l-kuntratt tal-1979 mogħti lill-Partit Laburista bħala enfitewsi kellu diversi kundizzjonijiet, però kundizzjoni bażika kienet li tieħu ħsieb il-proprjetà.  Naqblu?

IS-SUR IMAN SCHEMBRI:  Hekk hu.

ONOR. JASON AZZOPARDI:  Naqblu li dik il-kundizzjoni hija kundizzjoni standard tad-Dipartiment tal-Art fejn ikun hemm kuntratt ta’ enfitewsi?

IS-SUR IMAN SCHEMBRI:  Iva.

ONOR. JASON AZZOPARDI:  Jiena fhimt ukoll li, fil-klawsola li hemm lejn l-aħħar tal-kuntratt tal-1979, hemm li, jekk ikun hemm ix-xoljiment parzjali jew totali tal-enfitewsi, jiskattaw fil-konfront tal-Partit Laburista ċerti drittijiet.  Naqblu?

IS-SUR IMAN SCHEMBRI:  Iva.

ONOR. JASON AZZOPARDI:  Dik il-kundizzjoni tgħid li dak ix-xoljiment totali jew parzjali – għadu kemm ikkwotaha l-Onor. Mangion – ma tkunx dovuta għall-volontà tal-partit.  Naqblu?

IS-SUR IMAN SCHEMBRI:  Fil-fatt il-klawsola tgħid: 

“F’każ li jiġi miċħud bi kwalunkwe mod kull jew kwalunkwe dritt li jakkwista l-partit mingħand il-kumpanija permezz tal-Att tal-lum tan-Nutar Dr. Alexander Joseph Sciberras Trigona, u dan minħabba f’xoljiment parzjali jew assolut, legali jew fil-fatt, ta’ dan il-kuntratt, u dan għal raġunijiet mhux dovuti għall-volontà tal-partit, il-partit jirriżerva d-dritt li jxolji ipso jure assolutament kwalunkwe jew kull dritt li l-kumpanija in forza ta’ dan l-att, u l-att u l-benefikati kollha li jkun hemm jirrivertu għand il-partit.”

ONOR. JASON AZZOPARDI:  Mela qegħdin naqblu li d-diċitura tal-kuntratt hi “raġunijiet mhux dovuti għall-volontà tal-partit”.  Il-partit hawnhekk huwa l-Partit Laburista li hu l-enfitewta, hux hekk?

IS-SUR IMAN SCHEMBRI:  Hekk hu.

ONOR. JASON AZZOPARDI:  Aħna għadna kemm stabbilixxejna li l-enfitewta għandu l-obbligu li jieħu ħsieb il-proprjetà mogħtija lilu b’enfitewsi, u li din hija kundizzjoni standard.  Naqblu dwar dan?

IS-SUR IMAN SCHEMBRI:  Iva.

ONOR. JASON AZZOPARDI:  Allura, jien qed nifhem sew li kienet within the control of the will of the emphyteuta to take care of the building it is enjoying under emphyteusis?

IS-SUR IMAN SCHEMBRI:  Jekk taraha minn dak il-lat, iva.

ONOR. JASON AZZOPARDI:  Għaliex?  Hemm xi lat ieħor minn fejn tista’ taraha?

IS-SUR IMAN SCHEMBRI:  Il-lat l-ieħor hu li proprjetà se titteħdilha kontra l-volontà tagħha.

ONOR. JASON AZZOPARDI:  Jiġifieri inti qed tgħidli li lili tagħtini proprjetà b’enfitewsi, kelli l-obbligu nieħu ħsiebha u jiena ma neħux ħsiebha, u talli jien ma neħux ħsiebha minn fuq nivvanta dik il-klawsola li tgħid li, jekk id-Dipartiment se jeħodli din il-proprjetà li ma ħadtx ħsieb u li kien l-obbligu tiegħi li nieħu ħsiebha meta tahieli, irrid lura dik il-proprjetà li ngħatajt.  Hekk qed tgħid inti?  Dik hi l-interpretazzjoni korretta?

IS-SUR IMAN SCHEMBRI:  Meta tkellimna mal-Uffiċċju tal-AĠ u mal-Avukata tagħna, fejn wasalna biex niffirmaw dik il-memorandum, hekk interpretajniha din.  

ONOR. JASON AZZOPARDI:  Kif interpretajtuha ħalli nkunu nafu x’qalilkom l-AĠ?

IS-SUR IMAN SCHEMBRI:  Li, jekk tittieħed il-proprjetà li l-Gvern ikun għadda lil-Labour Party, allura l-proprjetà li tkun għaddiet lill-Malta Shipbuilding imbagħad ergo lill-Gvern, tista’ issir talba biex bl-istess mod titteħdilhom.  Ma nafx jekk il-Malta Shipbuilding sarx xi investiment, jew jekk kienx hemm xi ħadd li ħa ħsiebha bl-istess mod.  Ma ntużatx għall-għan li għaliha ġiet meħuda.

ONOR. JASON AZZOPARDI:  Inti tifhem li, konsegwenza ta’ dak l-argument, u l-argumentazzjoni hi li allura l-klawsola li l-enfitewta jieħu ħsieb il-proprjetà inġiebet fix-xejn, u li allura dik il-kondizzjoni qiegħda hemm għalxejn?  Allura x’sens jagħmel li titniżżel kundizzjoni biex il-proprjetà tieħu ħsiebha, liema proprjetà tiswa l-belli liri u hija ta’ patrimonju nazzjonali?  Din id-domanda ma saritx lill-uffiċjali tal-Partit Laburista u lill-Uffiċċju tal-AĠ meta saru dawn id-diskussjonijiet?  

IS-SUR IMAN SCHEMBRI:  Naħseb dik il-klawsola qiegħda safeguard biex, jekk għal xi raġuni jew oħra l-proprjetà li l-Labour Party jkun għadda lill-Gvern terġa’ titteħidlu lura, allura l-Labour Party ikollu d-dritt għall-proprjetajiet li jkun għadda lill-Gvern.  

THE CHAIRMAN:  L-Onor. Charles Mangion, on a point of order.

ONOR.  CHARLES MANGION:  Mr Chairman, qgħadt nieħu paċenzja biex nifhem xi jrid jgħid l-Onor. Azzopardi fejn qed jitlob lill-uffiċjal li għandna quddiemna jagħmel interpretazzjoni ta’ kuntratt u l-implikazzjoni ta’ klawsola f’kuntratt ...  Dak li qed tgħid inti ma naqbel miegħu xejn, u dak li ngħid jien inti m’intix se taqbel miegħu lanqas; imma l-opinjoni tiegħi hija valida daqskemm hi valida l-opinjoni tiegħek.  Imma inti trid lill-uffiċjal li għandna quddiemna jagħmel ġudizzju u jagħti interpretazzjoni qisu Qorti, xi ħaġa li mhijiex fil-kompetenza tiegħu u li ma jistax jirrispondi għaliha.  Allura nixtieq li l-mistoqsija tagħmilha fuq xi fatt, u mhux kif se jinterpreta u x’inhi l-interpretazzjoni legali ta’ “volontà”, u jekk dik il-klawsola f’kuntratt ieħor ġietx reża nulla b’din il-klawsola, għax ċertament mhuwiex fil-kompetenza tiegħu li jista’ jirrispondi.  (Interruzzjonijiet)  Qed titolbu jinterpreta kuntratt.  Allura jien nista’ nagħmel l-istess mistoqsijiet fuq affarijiet oħra!  

THE CHAIRMAN:  Ħalli niċċara ftit.  Fuq il-kuntratt innifsu diġà kien hemm qbil, u issa nispera li, meta nistaqsu lill-AĠ fuq il-parir tiegħu dwar il-kuntratt innifsu u kif interpreta dik il-klawsola, ma jgħidulniex li dan huwa sigriet professjonali, għax allura we’ll be going round in circles.  Fl-opinjoni tiegħi, din il-materja hija xi ħaġa li tista’ tiġi indirizzata direttament lill-AĠ għax, fl-aħħar mill-aħħar, kien l-AĠ li ta l-interpretazzjoni biex tinfetaħ, u anke sar memorandum li qiegħed fid-dokumenti li ġew ippreżentati lil dan il-Kumitat.  Jiġifieri, skont ir-Ruling tal-iSpeaker, irid jirrispondi la d-dokument ġie ppreżentat u tpoġġa quddiem dan il-Kumitat.  Nitlob lill-Onor. Membru sabiex, jekk se jerġa’ jagħmel id-domanda tiegħu, ma jitlobx interpretazzjoni legali.  Jekk jiġi mistoqsi x’jifhem li huma r-responsabilitajiet tiegħu, nifhem li Direttur Ġenerali għandu jkun jaf dawn x’inhuma; imma jekk se jiġi mitlub speċifikament biex jinterpreta din il-klawsola, allura naħseb li nistgħu nħallu dak għall-AĠ.

ONOR. JASON AZZOPARDI:  Sur President, hawnhekk m’aħniex qed nitkellmu fuq clerk.  L-ogħla persuna f’dak id-Dipartiment kellu obbligu jieħu ħsieb il-proprjetà tal-Gvern, l-ikbar real estate owner fil-pajjiż, u allura huwa pertinenti u rilevanti li nkunu nafu jekk, f’dan il-każ, din il-kundizzjoni ta’ manutenzjoni għaliex ma ngħatatx weight.  Dan huwa stat ta’ fatt mhux interpretazzjoni jew suġġettività, però b’mod oġġettiv.  Sur Schembri, inti, bħala stat ta’ fatt, were you personally aware li din il-proprjetà mill-1979 sal-lum ma ntnefaqx ċenteżmu wieħed fuqha f’manutenzjoni?  Id-Dipartiment urik ir-rapport tal-Perit li kien sar?

IS-SUR IMAN SCHEMBRI:  Ir-rapport per se ma rajtux, imma naf li kien hemm riferenza għal rapport pjuttost metikoluż li jgħid ...

ONOR. JASON AZZOPARDI:  U dak ir-rapport pjuttost metikoluż minn min kien sar?  

IS-SUR IMAN SCHEMBRI:  Minn Perit tad-Dipartiment.

ONOR. JASON AZZOPARDI:  Ngħid sew li kien il-Perit Scotto?

IS-SUR IMAN SCHEMBRI:  Iva.

ONOR. JASON AZZOPARDI:  U dan sar, jekk niftakar tajjeb, waqt it-tenure tal-predeċessur tiegħek, li mingħalija kien is-Sur Miruzzi.

IS-SUR IMAN SCHEMBRI:  Eżatt.

ONOR. JASON AZZOPARDI:  Mela huwa stat ta’ fatt li kien hemm rapport tad-Dipartiment – il-Perit huwa tad-Dipartiment – li stabbilixxa b’mod oġġettiv mhux interpretazzjoni, li din il-proprjetà mill-1979, meta ngħatat, sa meta sar dan il-ftehim fl-2013 kienet fi stat dilapidat.  Naħseb li ħadd ma kkontestah, hux hekk?

IS-SUR IMAN SCHEMBRI:  M’hemmx kontestazzjoni, għax hemm rapport li jgħid li hekk hu.

ONOR. JASON AZZOPARDI:  U, waqt id-diskussjonijiet li intom kellkom mal-uffiċjali tal-Malta Labour Party u mal-Uffiċċju tal-AĠ, dan il-punt ħareġ?  Issemma minn xi ħadd?

IS-SUR IMAN SCHEMBRI:  Iva, ssemma.  Il-memorandum jgħid b’mod espliċitu li l-proprjetà, skont anke rapport tal-Perit ...

ONOR. JASON AZZOPARDI:  Xi ħadd ta raġuni għalfejn, matul dawn l-aħħar 30 sena, ma sar xejn f’din il-proprjetà bħala manutenzjoni?

IS-SUR IMAN SCHEMBRI:  Naħseb l-eqreb ħaġa għal raġuni li hemm hija ittra tal-Av. Pawlu Lia li allega li kien hemm inkejja min-naħa tal-Partit Nazzjonalista, u kull darba li l-Partit Laburista kien ġie biex jagħmel xi tip ta’ transaction biex ibigħ iċ-ċens – xi ħaġa to that affect, forsi mhux miktuba preċiżament hekk – dejjem instabu l-problemi, u kien hemm ix-xkiel biex dan ma jseħħx.  

ONOR. JASON AZZOPARDI:  Inti kien jirriżultalek li, mill-1979 sal-1987, kien hemm il-Partit Laburista fil-gvern, u allura kellu r-riedni f’idejh u ma kellu ebda lok li jwaħħal fl-inkejja tal-Partit Nazzjonalista?  Dak il-punt ma tqajjimx?  

IS-SUR IMAN SCHEMBRI:  Le.

ONOR. JASON AZZOPARDI:  Tqajjem il-punt li, frott din il-konklużjoni ta’ dan il-ftehim, enfitewti jew inkwilini li għandhom proprjetà mogħtija lilhom mid-Dipartiment tal-Art, wherever f’Malta jew f’Għawdex, se jgħidu li hawnhekk hawn two weights and two measures għax huma ttieħdu passi kontrihom bil-Qorti u tteħditilhom il-proprjetà, u kontra dawn ma tteħdux passi?  Dak l-argument sar f’dawk id-diskussjonijiet?  Ġie meħud in konsiderazzjoni dak l-aspett?  

IS-SUR IMAN SCHEMBRI:  Kif għedt jien fil-bidu, dan huwa każ kumpless li ma tistax tarah sempliċement bil-mod li l-gvern ta b’ċens lil terzi.  Dan kien parti  minn deal kumplessa li min għamilha kellu l-foresight li jagħmel disclaimant.  Jiena fhimt li f’dan id-deal kien hemm xi ħadd li kellu l-foresight – għax dak kien xogħlu, kien l-avukat tal-Partit Laburista dak iż-żmien u ma nafx jekk għadux –  u qal – almenu jien hekk fhimtha għalkemm m’iniex avukat, u forsi dwar dan jista’ jitkellem aħjar l-AĠ – li  huma kienu qed jagħmlu dak id-deal, u xi ħadd imissilhom il-proprjetà allura jkollhom dritt għall-proprjetà l-oħra.  Onor. Azzopardi, inti qbadt ma’ dawk it-tliet kelmiet, forsi għandek raġun u forsi m’għandekx; jien m’iniex avukat.

THE CHAIRMAN:  Ħalli nagħmel domanda sempliċi.  Ovvjament, meta l-proprjetà ingħatat b’ċens, la jien, la int u lanqas ħadd madwar din il-mejda ma kien hemmhekk.  Effettivament, din ingħatat b’ċens bi skop.  Probabbilment – jekk nista’ inpoġġiha hekk – raġuni għaliex il-proprjetà St. Andrew’s tpoġġiet fuq ċens hija għax għandha valur storiku; dak iż-żmien kienet skedata grade 1, u eventwalment ġiet skedata grade 2. (Interruzzjonijiet)  Imma inti biex tipproteġi l-art trid tagħtiha b’ċens ħalli tkun tista’ tagħmel il-kundizzjonijiet, inkella ma tistax tagħmel kundizzjonijiet.  Jekk jien nagħmel outright sale – tgħallmuni intom in-nutara – ma nistax nagħmel kundizzjonijiet fil-bejgħ għax la begħtlek, begħtlek.  Nista’ nagħmel kundizzjonijiet biss jekk hemm ċens.  (Interruzzjonijiet)  Iva, qed naqblu.  U waħda mill-kundizzjonijiet hija li l-istat tal-proprjetà jinżamm tajjeb.  Issa qed naqblu li ma nżammx.  Meta l-Gvern ġie biex waqqa’ il-kawżi, ma neħħiex iċ-ċens, jiġifieri safejn naf jien il-qbil ma kienx li jiġu mparta l-proprjetajiet darba għal dejjem, jitneħħa ċ-ċens kollu u ssir freehold għaż-żewġ naħat u kulħadd jagħmel li jrid bil-proprjetà, jekk wieħed irid itella’ skyscrapers, itella’, u jekk wieħed irid jagħmel funtana, jagħmel funtana, imma d-diskors kien li ċ-ċens kien se jibqa’, u l-kundizzjonijiet baqgħu hemm.  Qed nifhem tajjeb jien li l-kundizzjonijiet taċ-ċens, fosthom dik li l-proprjetà trid jinżamm tajjeb, baqgħet hemmhekk?

IS-SUR IMAN SCHEMBRI:  Hekk hu.

THE CHAIRMAN:  Kif, allura, d-Dipartiment assigura li, fin-negozjati li saru mal-Labour Party biex twaqqgħu l-kawżi, filwaqt li tneħħew xi kundizzjonijiet li setgħu nħassu li xekklu ...  Issa hawnhekk irrid infakkar li fuq dan il-kuntratt kienu diġà tneħħew kundizzjonijiet, bħal pereżempju l-obbligu li jitħallas iċ-ċens.  Meta kienu skoprew li ċ-ċens ma kienx qed jitħallas, u kien hemm xi akkumulu ta’ madwar Lm0.25 miljun, id-deċiżjoni tal-Gvern kienet – dan kien fi żmien l-1998, meta kien Prim Ministru Dr. Alfred Sant – li dawn jiġu b’xi mod impaċija ma’ xi garanziji, u filwaqt li l-obbligu li jitħallas baqa’ hemmhekk, il-konsegwenzi ta’ jekk ma jitħallasx tneħħa.  Issa donnu tneħħa l-kastig li jekk int ma tirranġax il-proprjetà ...  Għax l-uniku kastig li kellu f’idejh il-Gvern kien li jeħodlok il-kuntratt, imma l-obbligu baqa’ hemmhekk.  Fl-opinjoni tiegħek, f’tali ċirkostanza, d-Dipartiment kif qed jipproteġi l-interessi nazzjonali?  Jew l-interessi nazzjonali f’din il-kwestjoni mhumiex importanti għax hemm ftehim bejn gvern u partit?

IS-SUR IMAN SCHEMBRI:  Mill-file jew minn xi kuntratt joħroġ illi l-fatt li sar ċens kien sabiex ma jkunx hemm ħruġ ta’ flus f’salt.  Issa jien m’għadnix Kummissarju tal-Art u tlift ftit viżibilità; imma, safejn naf jien, waħda mill-kundizzjonijiet li kważi tiddaħħal f’kull ċens hi li l-proprjetà tinżamm fi stat tajjeb.  Iċ-ċens huwa ownership għal perijodu ta’ żmien: għandek id-dominus li huwa l-absolute owner u huwa dak li jirċievi ċ-ċens, u l-utilista.  F’dan il-każ, peress li huwa ċens perpetwu, u safejn naf jien seta’ jinfeda meta jrid – naħseb illi kieku xi ħadd kellu l-kapital seta’ jifdih – ix-share tad-dominus huwa żgħir ħafna ħafna.  Kieku kellna nġibu perit u naħdmu l-proportion biex naraw kemm hi x-share tad-dominus, insibu li hija inqas minn ċenteżmu, għax 99c huma tal-utilista, għax iċ-ċens huwa ad infinitum.  Jiġifieri din verament hija klawsola standard u tagħti dritt lil xi ħadd jaqbad magħha.  

THE CHAIRMAN:  Imma allura, issa qed ngħidu li l-obbligi huma dipendenti fuq il-valur, jew jekk hemm l-obbligu u l-konsegwenzi ta’ dak l-obbligu li ma jiġux osservati, il-konsegwenzi huma tali?   Safejn naf jien, jekk tagħmel ċens b’€1 għandu l-istess impatt daqs ċens b’€10,000, għax l-obbligi legali fil-kuntratt taċ-ċens qegħdin hemmhekk, trid tosservahom u jekk ma tosservahomx għandi dritt neħodlok il-proprjetà lura.  Jien ma naf l-ebda liġi li tgħid li jekk il-valur ikun €10, iva, u jekk huwa inqas, le.

IS-SUR IMAN SCHEMBRI:  Imma wieħed irid jara wkoll li, jekk din il-kundizzjoni kienet qiegħda tapplika għall-Marsa Shipbuilding, din inżammitx fi stat tajjeb ta’ manteniment.

THE CHAIRMAN:  Kien hemm rapport f’dan is-sens?  Safejn naf jien, id-Dipartiment kellu rapport f’dan is-sens dwar Australia Hall.  Sar xi rapport qabel ma tgħaddi l-ġudizzju dwar l-istat?

IS-SUR IMAN SCHEMBRI:  Le.

THE CHAIRMAN:  Sa ftit taż-żmien ilu, t-Tarzna kienet għadha qed taħdem.

IS-SUR IMAN SCHEMBRI:  Jidhirli li hemm rimarka fl-ittra tal-Av. Pawlu Lia li tgħid li l-Marsa Shipbuilding ma ntużatx għar-raġuni li għaliha ġiet akkwistata, u hemm ukoll li l-Marsa Shipbuilding ma nżammitx fi stat tajjeb ta’ manteniment.

THE CHAIRMAN:  Però id-Dipartiment qatt ma kkonstata dak il-fatt.

IS-SUR IMAN SCHEMBRI:  Le.

THE CHAIRMAN:  L-Onor. Jason Azzopardi.

ONOR. JASON AZZOPARDI:  Sur Schembri, fil-bidu tax-xhieda tiegħek għedt li l-meeting sar f’April 2013.  Fhimt sew?

IS-SUR IMAN SCHEMBRI:  Hekk hu.

ONOR. JASON AZZOPARDI:  Jiġifieri, prattikament xahar wara l-elezzjoni.  

IS-SUR IMAN SCHEMBRI:  Hekk tista’ tgħid.

ONOR. JASON AZZOPARDI:  Inti personalment x’kienet ir-reazzjoni tiegħek għall-fatt li kien hemm dak il-meeting b’dak is-suġġett ta’ tranżazzjoni fuq din il-proprjetà xahar wara l-elezzjoni?

IS-SUR IMAN SCHEMBRI:  Ir-reazzjoni tiegħi kienet fis-sens ta’ what am I to do?  Kien hemm dik l-enfasi fuq il-blue economy, ntlabna biex nibdew naraw xi proprjetajiet għandna fil-viċinanzi u x’nistgħu noħorġu, għax diġà kien hemm il-ħsieb li jsir iċ-ċaqliq fuq din, kien hemm kawża, u allura jien ridt nieħu direzzjoni ħalli nkun covered jien.  Dik kienet ir-reazzjoni tiegħi.

THE CHAIRMAN:  L-Onor. Charles Mangion.
ONOR. CHARLES MANGION:  L-Onor. Azzopardi semma diversi kawżi bħat-Tigullio u oħrajn.  Fl-opinjoni tiegħek, dawn il-kawżi li ssemmew kienu tal-istess portata u kumplessità bħal din li kellek quddiemek?  You put them on the same level?

IS-SUR IMAN SCHEMBRI:  Naħseb li din kienet tranżazzjoni unika li kellha history, ilha ġejja, ilha tiġi posposta, u jien kont unlucky li ġiet f’idejja l-istadju li ġiet!

ONOR. CHARLES MANGION:  La tkun qed tmexxi, xi ħaġa unlucky tiġi f’idejk!

IS-SUR IMAN SCHEMBRI:  Naħseb li wieħed irid jara l-kumplessività tal-kuntratti li saru fl-1979 u l-iżviluppi li kien hemm minn dakinhar sal-2013.  

ONOR. CHARLES MANGION:  L-Onor. Azzopardi għamel rimarka fejn qal li ma ttieħdux passi.  Il-kawża nfetħet abbażi tal-argument li ma kenitx saret il-manutenzjoni, hux hekk? 

IS-SUR IMAN SCHEMBRI:  Hekk hu.

THE CHAIRMAN:  Però l-Labour Party qatt ma fetaħ kawża fil-konfront tad-Dipartiment fuq l-istat tal-proprjetà tax-Shipbuilding?

IS-SUR IMAN SCHEMBRI:  Naħseb fil-kontro-talba hemm riferenza għall-istat ħażin li tinsab fih il-Marsa Shipbuilding.

ONOR. JASON AZZOPARDI:  Imma fil-kontro-talba m’hemm l-ebda allegazzjoni li l-Gvern ma ħax ħsieb ix-Shipbuilding, iżda hemm riferenza għal din il-klawsola li semmejna tax-xoljiment parzjali “għal raġunijiet mhux dovuti għall-volontà tal-partit”.  Għalhekk hija l-counterclaim, qatt ma kien hemm allegazzjoni li l-Gvern ma ħax ħsieb ix-Shipbuilding jew li kiser l-obbligi tiegħu, mhux hekk?  

IS-SUR IMAN SCHEMBRI:  Ħalli niċċekkja ftit.  Le, ma jidhirx li hemm riferenza għall-istat tal-Marsa Shipbuilding.  Il-parti li qiegħda tiġi ċċitata hija “xoljiment parzjali jew assolut, legali jew fil-fatt ta’ dan il-kuntratt, u dan għal raġunijiet mhux dovuti għall-volontà tal-partit, il-partit jirriżerva d-dritt li jxolji ipso jure assolutament kwalunkwe jew kull dritt li l-kumpanija in forza ta’ dan l-att, u l-att u l-benefikati kollha li jkun hemm jirrivertu għand il-partit.”

THE CHAIRMAN:  Jiġifieri qed niftehmu li qatt ma kien hemm riferenza għall-fatt li l-Gvern m’osservax l-obbligi tiegħu bħala l-persuna li kellu ċ-ċens.  

ONOR. CHARLES MANGION:  Imma għax qatt ma kien hemm claim, mhux għax neċessarjament osservahom.

IS-SUR IMAN SCHEMBRI:  At one point in time, naf li qamet xi ...

THE CHAIRMAN:  L-Onor. Charles Mangion.

ONOR. CHARLES MANGION:  Id-Dipartiment ħa passi, mhux ma ħax passi.  

THE CHAIRMAN:   Iva, imma m’għamilx kawża.

ONOR. CHARLES MANGION:  Naqblu.  Sur Schembri, inti għedt li dan kien każ kumpless.  Id-Dipartiment, fil-ġudizzju tiegħu, ħass li kellu l-politika tal-Gvern – inti semmejt il-blue economy kemm-il darba, u dik kienet politika li l-Gvern ried isegwi – ...  Kieku l-Gvern tilef l-art tax-Shipbuilding, kien ikun jista’ jimplimenta dik il-politika bl-istess mod li għandu f’moħħu?  Jew inkella kienet ixxekklu milli jimplimentaha kieku ħadha lura l-Partit Laburista?  Li kieku l-art kellha taqa’ lura f’idejn il-Partit Laburista u l-Gvern kien ikun irid joħroġ kumpens, għandek idea kemm kien ikun dan il-kumpens?  Hawnhekk irrid infakkar li meta ttieħdet id-deċiżjoni ta’ Smart City, ħafna fabbriki li kellhom kirjiet ġew spustjati, u tħallsu l-miljuni kbar għal dak l-ispostament.  Il-Gvern kellu dritt jagħmel dan għax dik kienet il-politika tiegħu.  U din hija l-politika ta’ dan il-Gvern.  Jiġifieri naqblu li, kieku baqa’ sejjer bil-kawża, u l-art tax-Shipbuilding kienet tiġi lura f’idejn il-Partit Laburista, biex il-Gvern ikun jista’ jattwa l-politika tiegħu – kif għandu dritt jagħmel – kien ikun irid iħallas il-miljuni biex jieħu lura dik l-art?

IS-SUR IMAN SCHEMBRI:  Hekk hu.  Naqbel li, jekk l-art kellha tirriverti lura għand il-Partit Laburista, l-Gvern xorta kien ikollu d-dritt li jakkwistaha, għax il-Gvern jista’ jakkwista fejn irid f’Malta, però irid iħallas bil-prezz tal-lum, il-market value.  Jekk il-kawża kienet tintrebaħ, u xi ħadd jappella u jgħaddu s-snin, kif normalment jiġri, u l-maritime hub jeħodha xi ħadd u jibda jiżviluppaha, imbagħad l-ispejjeż jitilgħu b’mod fenomenali għax imbagħad jesponi ruħu wkoll għal danni kontra xi international operator jew local li jkun daħal għall-ispejjeż, u kellu ...

ONOR. CHARLES MANGION:  Imma jrid ikun jista’ jagħmilha għax, jekk ikollok kawża fuq biċċa proprjetà, liema international operator se jmur jinvesti meta hemm każ ta’ appell?  Jiġifieri, effettivament il-politika tal-Gvern, li għandu mandat ċar biex jagħmilha ...  Jien għalhekk semmejt Smart City għax, meta kien hemm Smart City, l-Gvern kellu l-mandat u għamilha.  Tista’ ma taqbilx, imma hija uncontested u hawnhekk għandna l-istess ħaġa.  Li kieku l-Gvern ma ħax id-deċiżjoni għaqlija li jċedi l-kawża, kien jeħel biex jimplimenta l-policy tal-blue economy, kien inaffar investiment li jista’ jiġi, għax ħadd mhu se jidħol f’kawża fejn hemm inkwiet fuq il-proprjetà, u biex iserraħ moħħ l-investitur kien ikun irid iħallas il-miljuni tal-liri għax bil-prezz u l-valur tal-lum.  Naqblu fuq dawn it-tliet kunsiderazzjonijiet?

IS-SUR IMAN SCHEMBRI:  Hekk hu.

THE CHAIRMAN:  Hawn iktar domandi?  L-Onor. Jason Azzopardi.

ONOR. JASON AZZOPARDI:  Bħala stat ta’ fatt, Sur Schembri, inti konxju tal-fatt li f’April 2013, meta kellkom dawn id-diskussjonijiet, il-kawża fil-Qorti kienet fi stadju fejn il-provi tal-Kummissarju tal-Art kienu għalqu, u kien stadju biex jibdew il-provi tal-Partit Laburista?  

IS-SUR IMAN SCHEMBRI:  Qed nieħdok bħala li qed tgħid il-verità.  Ma nafx li kienet waslet f’xi stadju partikolari, imma m’għandix għalfejn niddubita li hekk hu.

ONOR. JASON AZZOPARDI:  Bejn April u sakemm domt Direttur Ġenerali, jiġifieri Novembru ...

IS-SUR IMAN SCHEMBRI:  L-4 ta’ Novembru.

ONOR. JASON AZZOPARDI:  Għax imbagħad ġejt trasferit għal dipartiment ieħor.

IS-SUR IMAN SCHEMBRI:  Iva, kont irċevejt  notifika li ġejt trasferit.

ONOR. JASON AZZOPARDI:  U qiegħed Direttur Ġenerali f’Ministeru ieħor.

IS-SUR IMAN SCHEMBRI:  Hekk hu.

ONOR. JASON AZZOPARDI:  Milli tiftakar inti, bejn April u Ottubru/Novembru, kien hemm kawżi jew proċeduri oħra għaddejjin fil-Qorti li d-Dipartiment ċeda jew kien hemm tranżazzjoni?

IS-SUR IMAN SCHEMBRI:  Off the cuff ngħid li ma naħsibx li kemm domt Kummissarju tal-Art jien ġiet tranżalta xi kawża.

ONOR. JASON AZZOPARDI:  Ħalli forsi ngħinek ftit.  Bejn April u Novembru 2013 – din kienet fil-media – kien hemm proċeduri legali li d-Dipartiment wasal fi tranżazzjoni quddiem il-Qorti fuq Cafè Premier?  

IS-SUR IMAN SCHEMBRI:  Iva, kont bdejt il-proċeduri jien, imma mhux jien waqqajt il-kawża.

ONOR. JASON AZZOPARDI:  Grazzi.  M’għandix aktar domandi.

THE CHAIRMAN:  Jidher li m’hawnx iktar rimarki, għalhekk nirringrazzjaw lis-Sur Schembri.  

Jien tkellimt mal-Onor. Owen Bonnici u naħsbu li, f’dan l-istadju, iktar milli ntawlu l-lista twila li ppreżentajna ta’ dawk kollha li għandhom jixhdu, hemm żewġ elementi li jonqoshom jiġu diskussi: l-AĠ biex jagħti l-interpretazzjoni tal-klawsola u xi domandi li jistgħu jsiru, u s-Segretarju Parlamentari responsabbli li ta d-direzzjoni sabiex jagħti l-motivazzjoni tad-direzzjoni.  Ma nafx in-naħa tal-Gvern x’taħseb.  

ONOR. CHARLES BUHAGIAR:  Naħseb li, apparti dawk it-tnejn, jista’ ikollna bżonn intellgħu persuna oħra bħala xhud.  

THE CHAIRMAN:  Tajjeb ħafna.  Il-Kumitat huwa aġġornat għal data li tiġi kkomunikata aktar tard.

Fid-8:51 p.m., il-Kumitat aġġorna.

